
RAPPORT DWAR 
ID-DRITTIJIET 
FUNDAMENTALI – 
2025

tal-Aġenzija tal-Unjoni Ewropea għad-Drittijiet 
Fundamentali (FRA), il-Fundamental Rights Report 
2025 (Rapport dwar id-Drittijiet Fundamentali 2025). 
Tippreżenta żviluppi kritiċi magħżula fid-drittijiet 
fundamentali fl-2024, kif ukoll is-sejbiet ewlenin u 
l-opinjonijiet tal-FRA mill-kapitoli tar-rapport. Dawn 
ikopru l-elezzjonijiet, il-vjolenza abbażi tal-ġeneru u 
l-Karta tad-Drittijiet Fundamentali tal-UE. L-opinjonijiet 
tal-FRA jiddeskrivu l-pożizzjoni tal-aġenzija u huma 
sejħiet għal azzjoni. Dawn jistabbilixxu modi prattiċi 
’l quddiem għall-Kummissjoni Ewropea, għall-Istati 
Membri tal-UE u għall-Kunsill tal-Ewropa, fost 
l-oħrajn, biex jindirizzaw il-kwistjonijiet tad-drittijiet 

INTRODUZZJONI

Dan ir-rapport ta’ ħarsa ġenerali huwa silta mir-rapport annwali tal-Aġenzija 
tal-Unjoni Ewropea għad-Drittijiet Fundamentali (FRA, Fundamental Rights 
Agency), il-Fundamental Rights Report 2025 (Rapport dwar id-Drittijiet 
Fundamentali 2025). Jippreżenta żviluppi kritiċi magħżula fid-drittijiet 
fundamentali fl-2024, kif ukoll is-sejbiet ewlenin u l-opinjonijiet tal-FRA 
mill-kapitoli tar-rapport. Dawn ikopru l-elezzjonijiet, il-vjolenza abbażi 
tal-ġeneru u l-Karta tad-Drittijiet Fundamentali tal-UE. L-opinjonijiet 
tal-FRA jiddeskrivu l-pożizzjoni tal-aġenzija u huma sejħiet għal azzjoni. 
Dawn jistabbilixxu modi prattiċi ’l quddiem għall-Kummissjoni Ewropea, 
għall-Istati Membri tal-UE u għall-Kunsill tal-Ewropa, fost l-oħrajn, biex 
jindirizzaw il-kwistjonijiet tad-drittijiet fundamentali mqajma.

Fl-2024, il-bidliet ġeopolitiċi u l-iżviluppi kemm leġiżlattivi kif ukoll tas-
soċjetà poġġew pressjoni fuq id-drittijiet fundamentali fl-UE. Il-politika 
tal-identità diviżiva kellha rwol fiż-żieda tal-livelli ta’ razziżmu u mibegħda. 
B’riżultat ta’ dan, isofru persuni minn diversi sfondi etniċi u komunitajiet 
reliġjużi. Id-diskors ta’ mibegħda u l-kontenut ta’ ħsara jkomplu jinxterdu 
online mingħajr ma jiġu vverifikati. Il-bidliet diġitali rapidi u l-iżviluppi 
tal-intelliġenza artifiċjali (IA) jheddu li jaggravaw l-inugwaljanzi eżistenti. 
Inċidenti ta’ eluf ta’ persuni li jitilfu ħajjithom fuq il-baħar u allegazzjonijiet 
ta’ trattament ħażin fil-fruntieri jqajmu l-allarm dwar it-trattament ta’ dawk 
li jfittxu l-ażil u l-migranti. Dawn ix-xejriet jheddu l-valuri demokratiċi u 
l-ugwaljanza, u joħolqu riskju għad-drittijiet fundamentali tal-bniedem.

Minkejja l-isfidi ffaċċjati fl-2024, hemm żviluppi pożittivi. L-UE introduċiet 
leġiżlazzjoni biex tirregola l-ispazji online u l-IA, filwaqt li fittxet li tiżgura 
ambjent diġitali li jirrispetta d-drittijiet fundamentali. L-elezzjonijiet 
Ewropej tal-2024 immarkaw mument kruċjali għall-UE, u dan kompla 
f’mandat ġdid. Il-Parlament Ewropew il-ġdid, il-Kummissjoni Ewropea 
u l-prijoritajiet strateġiċi jipprovdu fokus imġedded għall-UE matul il-
ħames snin li ġejjin.

Din il-ħarsa ġenerali lejn il-Fundamental Rights Report 2025 (Rapport dwar 
id-Drittijiet Fundamentali 2025) tippreżenta żviluppi kritiċi magħżula li 
jaffettwaw id-drittijiet fundamentali fl-2024. Ir-riċerka mill-FRA ppubblikata 
fl-2024 tipprovdi għarfien ġdid dwar l-ugwaljanza u l-esperjenzi tal-ħajja 
miksuba minn stħarriġ tan-nies madwar l-UE.

Din tiġbor fil-qosor is-sejbiet mir-riċerka, kif ukoll tenfasizza leġiżlazzjoni 
ġdida li hija importanti mill-perspettiva tad-drittijiet fundamentali, bħal 
liġijiet ġodda dwar l-IA u fil-qasam tal-migrazzjoni. Dawn it-temi ħarġu 
mir-riċerka u l-analiżi tal-FRA dwar kwistjonijiet tad-drittijiet fundamentali 
u l-ħidma li l-FRA kienet qed twettaq fl-2024. Id-deċiżjoni li jiġu inklużi 
ċerti suġġetti kkunsidrat ukoll l-allinjament tagħhom mal-kwistjonijiet 
li n-nies fl-UE jimpurtahom minnhom, skont l-aħħar stħarriġ dwar il-
popolazzjoni ġenerali.

INWITTU T-TRIQ: ID-DRITTIJIET FUNDAMENTALI 
F’XENARJU POLITIKU LI QED JINBIDEL

Drittijiet fundamentali taħt pressjoni

Il-kundizzjonijiet soċjoekonomiċi prevalenti, il-bidliet ġeopolitiċi 
internazzjonalment u l-kunflitti jpoġġu d-drittijiet fundamentali fl-UE 
taħt pressjoni. Is-sena kienet ikkaratterizzata minn kunflitt li kompla 
fil-Lvant Nofsani u mill-aggressjoni Russa li għaddejja kontra l-Ukrajna.

Aktar minn 4 miljun persuna spostata mill-Ukrajna għadhom fl-UE u huma 
intitolati għal residenza legali u aċċess għax-xogħol, l-akkomodazzjoni u 
l-assistenza legali, l-edukazzjoni u l-kura tas-saħħa (1). Il-gwerra f’Gaża 
bdiet u kkontribwiet għal żidiet qawwija fl-antisemitiżmu (2) u l-mibegħda 
kontra l-Musulmani fl-UE (3). L-impatt tagħha jidher fir-razziżmu, id-
diskriminazzjoni u l-polarizzazzjoni (4). Il-waqgħa tar-reġim ta’ Assad 
lejn l-aħħar tal-2024 wasslet biex xi pajjiżi tal-UE jikkunsidraw mill-
ġdid il-politiki tagħhom dwar ir-refuġjati u l-migranti Sirjani. Filwaqt li 
xi wħud esploraw ir-ritorni jew l-inċentivi ta’ ripatrijazzjoni volontarja, 
oħrajn waqqfu d-deċiżjonijiet dwar l-ażil. Fil-konklużjonijiet tiegħu tad-
19 ta’ Diċembru 2024, il-Kunsill Ewropew afferma mill-ġdid l-appell 
tal-Kummissarju Għoli tan-Nazzjonijiet Uniti għar-Refuġjati għal ritorni 
sikuri, volontarji u dinjitużi tar-refuġjati Sirjani (5).

L-impatt kombinat ta’ dawn l-isfidi esterni fl-UE huwa ċar, hekk kif 44 % 
tan-nies fl-Ewropa jemmnu li l-kisba tal-paċi u l-istabbiltà taffettwa 
l-ħajja tagħhom bl-aktar mod pożittiv, skont is-sejbiet reċenti tal-istħarriġ 
tal-Ewrobarometru (6).

Ir-razziżmu, id-diskriminazzjoni, il-fastidju motivat mill-preġudizzju u r-reati 
ta’ mibegħda huma realtà ta’ kuljum għal ħafna nies. L-inugwaljanza 
tkompli tkun ta’ żvantaġġ għall-persuni ta’ diversi sfondi etniċi u 
reliġjonijiet. Ir-rispett għall-ugwaljanza u n-nondiskriminazzjoni huma 
valuri fundamentali tal-UE, minquxa fil-Karta tad-Drittijiet Fundamentali 
tal-UE, u s-suġġett ta’ obbligi vinkolanti skont id-dritt tal-UE. Madankollu, 
l-evidenza miġbura mill-FRA, ippreżentata f’din il-ħarsa ġenerali, tindika 
l-eżistenza ta’ xejra kontinwa ta’ razziżmu u diskriminazzjoni. Ir-riċerka 
tal-FRA turi li l-Lhud, il-Musulmani, persuni suwed u r-Rom huma affettwati 
b’mod sinifikanti, kif ukoll il-migranti u l-persuni leżbjani, gay, bisesswali, 
transġeneru, intersesswali u queer (LGBTIQ). Kontenut offensiv immirat 
lejn dawn il-gruppi online fuq pjattaformi tal-media soċjali juri din it-
tendenza u jaggravaha.

Il-kontenut ta’ mibegħda jista’ jinfirex malajr online u huwa diffiċli li jiġi 
rregolat, u dan iżid mal-isfida. In-nisa jesperjenzaw b’mod sproporzjonat 
l-ogħla volum ta’ mibegħda online, li spiss timmanifesta ruħha bħala 
denigrazzjoni u jkun fiha kontenut sesswalizzat (7).

F’dan l-isfond, in-nies fl-UE kollha komplew ibatu finanzjarjament fil-
kundizzjonijiet soċjoekonomiċi diffiċli kontinwi. L-għoli tal-ħajja huwa 
ta’ tħassib ewlieni għan-nies fl-Ewropa, kif jindika l-istħarriġ tal-
Ewrobarometru dwar il-popolazzjoni inġenerali għall-2024 (8).

Filwaqt li mhux kulħadd huwa affettwat bl-istess mod, iż-żieda fil-prezzijiet 
tal-enerġija għandha impatt mifrux fuq il-biċċa l-kbira tal-popolazzjoni. 
Ħafna individwi u unitajiet domestiċi jiffaċċjaw sfidi fil-ġestjoni tal-ispejjeż 
tagħhom, b’għadd dejjem jikber li qed isibuha diffiċli biex ilaħħqu mal-
ħajja (9). Pereżempju, il-faqar enerġetiku jaffettwa b’mod sproporzjonat 

lil dawk li diġà jinsabu f’riskju ta’ faqar u jaggrava l-inugwaljanzi eżistenti 
għall-gruppi żvantaġġati. Biex tiġġieled il-bidla fil-klima filwaqt li qieset 
ukoll li ħafna nies qed ibatu minn żieda fl-ispejjeż, il-FRA talbet lill-UE u 
lill-Istati Membri tagħha jiżguraw li l-pjanijiet nazzjonali tagħhom dwar 
il-klima u l-enerġija jallinjaw mal-impenn tal-Aġenda 2030 biex “ħadd 
ma jitħalla jibqa’ lura” (10).

Fl-aħħar nett, f’bidla globali kbira, ħafna pajjiżi madwar id-dinja organizzaw 
elezzjonijiet fl-2024, u eleġġew mexxejja ġodda u qalbu l-ordni dinjija. 
Id-drittijiet fundamentali jista’ jkun li ma jkollhomx daqshekk prijorità 
fuq l-aġenda. Tmexxija ġdida ġġib magħha inċertezzi, inklużi bidliet fl-
amministrazzjoni l-ġdida tal-Istati Uniti. L-elezzjonijiet Ewropej fl-2024 
kienu wkoll mument kritiku ta’ bidla għall-UE hekk kif se taqbad it-triq 
f’direzzjoni ġdida. Il-prijoritajiet il-ġodda tal-UE u dawn l-iżviluppi huma 
diskussi fit-taqsima li ġejja.

Id-drittijiet fundamentali fil-prijoritajiet il-ġodda tal-UE

L-2024 kienet sena ta’ bidla politika għall-UE. L-elezzjonijiet f’Ġunju 
introduċew Parlament Ewropew ġdid b’mexxejja ġodda u membri ġodda, u 
Kummissjoni Ewropea u leġiżlatura ġodda bi prijoritajiet aġġornati għall-UE.

Id-dokumenti ta’ politika strateġika maħruġa mill-istituzzjonijiet 
tal-UE jagħtu indikazzjoni ta’ x’se jseħħ matul il-ħames snin li ġejjin 
fiċ-ċiklu tal-politika l-ġdid. L-aġenda strateġika tal-Kunsill Ewropew 
għall-2024–2029 (11), il-linji gwida politiċi (12) u l-ittri ta’ missjoni lill-
Kummissarji (13) tal-President von der Leyen jartikolaw ukoll il-prijoritajiet 
tal-UE. F’dawn id-dokumenti, hemm sinjali kemm ta’ protezzjoni miżjuda 
għad-drittijiet fundamentali kif ukoll ta’ oqsma fejn jista’ jkun hemm 
diffikultajiet.

L-UE għandha tliet prijoritajiet, skont l-aġenda strateġika, li kull waħda 
minnhom potenzjalment se jkollha impatt fuq id-drittijiet fundamentali 
– kemm b’mod pożittiv kif ukoll b’mod negattiv (14). L-ewwel nett, l-UE 
qed tipprijoritizza s-salvagwardja ta’ Ewropa ħielsa u demokratika, inkluż 
billi tiddefendi l-valuri tal-UE u tilħaq dawn il-valuri fil-livell globali. Din 
il-prijorità timxi id f’id mar-rispett għad-drittijiet fundamentali fil-Karta, 
inkluż id-dritt għal-libertà tal-espressjoni (l-Artikolu 11) u d-dritt ta’ 
organizzazzjoni skont id-dritt għal għaqda paċifika (l-Artikolu 12), li huma 
fundamentali għal soċjetà demokratika. Il-Kapitolu 1 tal-Fundamental 
Rights Report 2025 (Rapport dwar id-Drittijiet Fundamentali 2025), 
“Respect for fundamental rights in the electoral process” (Rispett għad-
drittijiet fundamentali fil-proċess elettorali), jiddiskuti r-rispett tal-valuri 
demokratiċi u d-drittijiet fundamentali f’aktar dettall.

Barra minn hekk, l-adeżjoni tal-UE għall-Konvenzjoni Ewropea dwar 
id-Drittijiet tal-Bniedem għaddejja bħalissa. Din se tiżgura konsistenza 
akbar fir-rispett tad-drittijiet tal-bniedem fl-Istati Membri tal-UE, u fl-UE 
nnifisha (15), filwaqt li jiġu garantiti d-drittijiet fundamentali tan-nies.

It-tieni prijorità tikkonċerna ż-żamma ta’ Ewropa b’saħħitha u sigura, inkluż 
permezz tat-tisħiħ tas-sigurtà u d-difiża, l-implimentazzjoni ta’ approċċ 
komprensiv għall-migrazzjoni u l-ġestjoni tal-fruntieri, u t-tħejjija għal 
mewġa oħra ta’ tkabbir. Għalkemm is-sigurtà hija prekundizzjoni meħtieġa 
għat-tgawdija tad-drittijiet u l-libertà, hemm indikazzjoni li l-bidliet f’dan 
il-qasam jistgħu jpoġġu pressjoni fuq id-drittijiet fundamentali.

Pereżempju, iż-żieda fil-kontrolli tal-fruntieri u l-ġestjoni tal-migrazzjoni 
għandhom ikunu konformi mad-drittijiet fundamentali. Ir-riskju ta’ 
trattament ħażin fil-fruntieri huwa kwistjoni magħrufa li l-FRA qed 
tiddokumenta. It-taqsima “Il-migrazzjoni u l-ażil fil-fruntieri esterni tal-
UE” tiddiskutiha f’aktar dettall. Dan jeħtieġ sorveljanza mill-qrib u risponsi 
f’konformità mal-obbligi tal-UE u dawk internazzjonali biex jintlaħaq 
bilanċ tajjeb bejn miżuri ta’ sigurtà miżjuda u r-rispett tad-drittijiet tan-
nies għad-dinjità u l-libertà minn trattament inuman jew degradanti.

Żvilupp ieħor relatat mas-sigurtà huwa li tingħata prijorità lis-sikurezza 
taċ-ċittadini, kemm mit-theddid online kif ukoll minn dak offline. Dan 
jista’ jkun pass lejn l-indirizzar tal-kwistjonijiet ta’ mibegħda online u ta’ 
kontenut ta’ ħsara fuq il-media soċjali, kif diskuss fit-taqsima “Ir-razziżmu, 
ir-reati ta’ mibegħda u d-diskriminazzjoni”. Is-sikurezza online hija diskussa 
wkoll fil-Kapitolu 2 tal-Fundamental Rights Report 2025 (Rapport dwar 
id-Drittijiet Fundamentali 2025) “Effectively protecting women victims of 
violence” (Protezzjoni effettiva tan-nisa vittmi tal-vjolenza), fir-rigward 
tal-mibegħda online, li l-aktar li tkun immirata huwa lejn in-nisa.

It-tielet u l-aħħar prijorità tiffoka fuq it-trawwim ta’ Ewropa prospera 
u kompetittiva, inkluż permezz tat-twettiq tat-tranżizzjonijiet ekoloġiċi 
u diġitali. Il-fokus fuq il-kompetittività fl-ekonomija tista’ twassal għal 
diskussjoni dwar ir-regolamentazzjoni u l-obbligi, li jistgħu jippreżentaw 
sfida fir-rispett tad-drittijiet fundamentali. Pereżempju, il-prijoritizzazzjoni 
tat-tkabbir tista’ ddgħajjef il-protezzjonijiet tad-drittijiet għall-ħaddiema 
jew għall-konsumaturi, u l-espansjoni tat-teknoloġija diġitali fis-soċjetajiet 
tagħna tista’ toħloq riskji għal firxa ta’ drittijiet flimkien ma’ tħassib dwar 
il-privatezza u l-protezzjoni tad-data.

Il-bidliet fl-adattament u l-mitigazzjoni għall-bidla fil-klima jistgħu 
jaffettwaw mhux biss id-dinja tan-negozju iżda wkoll dawk fis-soċjetà 
li jsibuha diffiċli fost iż-żieda fl-għoli tal-ħajja. Il-mixja lejn tranżizzjoni 
ġusta se jkollha impatt fuq l-impjiegi f’ħafna setturi differenti u taffettwa 
l-għajxien tan-nies. It-twettiq ta’ dawn l-objettivi jfisser l-integrazzjoni 
effettiva tad-drittijiet fundamentali fi kwalunkwe inizjattiva mressqa 

f’dawn l-oqsma biex jintlaħqu l-objettivi ta’ politika magħrufa bħala 
“ħadd ma jitħalla jibqa’ lura”. Eżempji huma pprovduti fil-pubblikazzjoni 
reċenti tal-FRA dwar l-iżgurar tal-konformità mad-drittijiet fundamentali 
fil-Patt Ekoloġiku Ewropew (16).

Bħala parti mill-Patt Ekoloġiku Ewropew, l-UE introduċiet regoli ġodda 
dwar id-drittijiet tal-bniedem, is-sostenibbiltà u prattiki responsabbli 
fin-negozju (17). Dawn jinkludu d-Direttiva dwar id-diliġenza dovuta 
għas-sostenibbiltà korporattiva (CSDDD, Corporate Sustainability Due 
Diligence Directive) (18), id-direttiva dwar ir-rappurtar tas-sostenibbiltà 
korporattiva (19) u r-Regolament dwar it-tassonomija tal-UE (20).

Madankollu, il-bidliet proposti se jkollhom impatt fuq dawn ir-regoli. It-
tibdil fl-objettivi politiċi wara l-elezzjonijiet Ewropej u l-avvenimenti globali 
sussegwenti jpoġġu pressjoni fuq dawn ir-regoli. Bħala parti minn pjan biex 
tittejjeb il-kompetittività Ewropea, fit-8 ta’ Novembru 2024 il-President 
tal-Kummissjoni Ewropea, Ursula von der Leyen, ħabbret pjanijiet biex 
jiġu ssimplifikati r-regoli tal-UE dwar ir-rappurtar tas-sostenibbiltà billi 
jiġu kkonsolidati u ssimplifikati (21). Fid-29 ta’ Jannar 2025, il-Kummissjoni 
ppreżentat il-Boxxla għall-Kompetittività biex tiggwida l-politika 
matul il-mandat tal-2024–2029, bl-introduzzjoni tal-“Omnibus dwar is-
Sostenibbiltà” bħala l-ewwel wieħed f’sensiela ta’ pakketti omnibus ta’ 
simplifikazzjoni. Dan għandu l-għan li jissimplifika r-rekwiżiti ta’ rappurtar 
dwar is-sostenibbiltà, kif ukoll id-diliġenza dovuta u t-tassonomija tas-
sostenibbiltà. Fis-26 ta’ Frar 2025, tħabbret l-ewwel waħda minn dawn is-
simplifikazzjonijiet, li pproponiet bidliet sostanzjali fis-CSDDD u d-direttiva 
dwar ir-rappurtar tas-sostenibbiltà korporattiva.

Filwaqt li huma ppreżentati bħala mezz biex jittaffew il-piżijiet regolatorji 
fuq in-negozji, għadd minn dawn il-bidliet – jekk jiġu adottati – jirriskjaw li 
jdgħajfu d-drittijiet tal-bniedem u l-protezzjonijiet ambjentali. Fiż-żmien 
tal-kitba, l-istituzzjonijiet kompetenti tal-UE għadhom qed jiddiskutu dawn 
il-proposti. Wieħed għad irid jara kif il-bidliet proposti se jaffettwaw il-
protezzjoni tad-drittijiet tal-bniedem skont is-CSDDD – u sa liema punt 
il-bidliet huma konsistenti mad-diliġenza dovuta tad-drittijiet tal-bniedem, 
kif minquxa fil-Prinċipji Gwida tan-Nazzjonijiet Uniti dwar in-Negozju u 
d-Drittijiet tal-Bniedem (22) u fil-linji gwida tal-Organizzazzjoni għall-
Kooperazzjoni u l-Iżvilupp Ekonomiċi.

Fil-qosor, it-tmexxija politika l-ġdida f’diversi pajjiżi, inkluża l-UE, qed 
topera f’ambjent internazzjonali volatili u imprevedibbli ħafna. Dan 
jintroduċi inċertezza minħabba tibdil potenzjali fil-politika fir-rigward 
tad-drittijiet fundamentali. Il-prijoritajiet il-ġodda tal-UE jistgħu kemm 
isaħħu kif ukoll idgħajfu l-protezzjoni tad-drittijiet fundamentali. Filwaqt 
li dawn il-prijoritajiet ġodda – is-salvagwardja tad-demokrazija, it-tisħiħ 
tas-sigurtà u l-iżgurar ta’ Ewropa prospera u kompetittiva – jirrappreżentaw 
kontinwazzjoni tal-progress f’xi oqsma, jintroduċu wkoll sfidi ġodda. 
Il-fokus fuq is-sigurtà u l-kompetittività, flimkien ma’ sforzi usa’ ta’ 
simplifikazzjoni regolatorja, jistgħu jimminaw il-protezzjonijiet tad-drittijiet 
fundamentali, b’mod partikolari f’oqsma bħad-drittijiet tal-bniedem, 
il-protezzjoni ambjentali, il-protezzjoni tad-data u l-governanza tal-IA. 
L-allinjament ta’ dawn il-prijoritajiet mad-drittijiet fundamentali huwa 
sfida għall-perjodu li ġej.

Il-bqija ta’ din il-ħarsa ġenerali tħares lejn għażla ta’ kwistjonijiet ewlenin 
għad-drittijiet fundamentali. Din tiffoka fuq kwistjonijiet li kienu importanti 
fl-2024 minn perspettiva tad-drittijiet fundamentali u tenfasizza l-iżviluppi 
leġiżlattivi ewlenin fl-2024 fid-diġitalizzazzjoni, l-IA, u l-migrazzjoni u l-ażil. 
Turi d-data l-ġdida tal-FRA ppubblikata fl-2024 dwar il-livelli għoljin ta’ 
razziżmu u diskriminazzjoni. Tikkonkludi b’taqsima li tħares ’il quddiem 
lejn l-2025 u lil hinn.

ID-DRITTIJIET FUNDAMENTALI FL-2024:  
L-IŻVILUPPI EWLENIN U R-RIĊERKA TAL-FRA

Din it-taqsima tippreżenta l-iżviluppi ewlenin fl-2024 mill-perspettiva tad-
drittijiet fundamentali. Tipprovdi ħarsa ġenerali lejn ix-xejriet u l-analiżi 
ewlenin miksuba mid-data u r-riċerka li l-FRA ppubblikat fl-2024, fi tliet 
oqsma.

Ir-razziżmu, ir-reati ta’ mibegħda u d-diskriminazzjoni

Id-diskriminazzjoni, ħafna drabi kkombinata mal-mibegħda u r-razziżmu, 
tkompli xxekkel is-soċjetà tal-lum, u taffettwa lil kull min jitqies bħala 
differenti. Id-diskors ta’ mibegħda u l-fastidju, inklużi r-reati ta’ mibegħda 
u l-kriminalità vjolenti mmotivata mill-preġudizzju fiżiku, huma theddid 
reali ħafna. Il-fastidju jista’ jinkludi kummenti offensivi jew ta’ theddid, 
u theddid ta’ vjolenza kemm personalment kif ukoll f’messaġġi riċevuti 
online. Hemm ukoll riskju dejjem jikber li t-tipi ta’ attitudnijiet wara atti 
razzisti u diskriminatorji jsiru normalizzati.

Il-persuni suwed, ir-Rom u l-persuni minn sfondi etniċi differenti jiffaċċjaw 
fastidju razzist u diskriminazzjoni razzjali. In-nies huma fil-mira minħabba 
t-twemmin reliġjuż tagħhom, bil-gwerra f’Gaża twassal għal żieda fl-
antisemitiżmu, flimkien mal-mibegħda kontra l-Musulmani fl-UE. 

Atti bħal dawn jiksru d-drittijiet fundamentali tan-nies, inkluż id-dritt 
għall-protezzjoni tad-dinjità tal-bniedem tagħhom, id-dritt għar-rispett 
tal-ħajja privata u tal-familja tagħhom, id-dritt għan-nondiskriminazzjoni 
u d-dritt għal-libertà tal-ħsieb, tal-kuxjenza u tar-reliġjon.

Il-biżgħat, l-ideat żbaljati, u l-identifikazzjoni tagħhom bħala “l-oħrajn” 
iżidu d-diskriminazzjoni u l-intolleranza, u jostakolaw l-iżgurar ta’ 
soċjetajiet inklużivi, ugwali u rispettużi. Mhumiex biss dawn l-individwi 
li jsofru. Ir-razziżmu istituzzjonalizzat għandu wkoll impatt fuq il-fiduċja 
pubblika fl-istituzzjonijiet. Dan jista’ jwassal għal firdiet fil-koeżjoni soċjali 
u jaffettwa l-valuri demokratiċi li fuqhom hija mibnija l-UE.

Fl-2024, il-FRA ppubblikat data li tenfasizza l-inugwaljanza u 
d-diskriminazzjoni li jesperjenzaw miljuni ta’ nies madwar l-UE. Ir-riżultati 
tal-istħarriġ tal-FRA li staqsa lill-persuni suwed, lil-Lhud, lill-Musulmani u 
lill-persuni LGBTIQ fl-UE dwar l-esperjenzi tagħhom, ippubblikati fl-aħħar 
sena, juru mibegħda mifruxa, li tirrifletti diskriminazzjoni razzjali sistemika. 
It-trattament mhux ugwali u d-diskriminazzjoni jxekklu l-ħajja tagħhom. 
Din it-taqsima tippreżenta biss ir-riżultati ewlenin tar-riċerka mill-FRA 
fl-2024 u ma tipprovdix ħarsa ġenerali lejn gruppi oħra potenzjalment 
affettwati b’modi simili.

L-antisemitiżmu jibqa’ problema attwali fl-UE. L-aħħar data tal-istħarriġ 
tal-FRA dwar l-antisemitiżmu, ippubblikata fl-2024, turi li l-Lhud fl-UE llum 
għadhom jibżgħu għas-sikurezza u s-sigurtà tagħhom (23). Aktar minn 
terz (37 %) tal-Lhud li ħadu sehem fl-istħarriġ jgħidu li ġew iffastidjati 
minħabba li huma Lhud.

Bl-istess mod, il-Musulmani jesperjenzaw razziżmu u diskriminazzjoni, 
ħaġa li r-riċerka tal-FRA ppubblikata fl-2024 tindika b’mod ċar. Kważi 
wieħed minn kull żewġ Musulmani (47 %) jesperjenzaw diskriminazzjoni 
razzjali (24). Irġiel, nisa u tfal Musulmani ta’ spiss jesperjenzaw dan fl-
iskejjel, fil-postijiet tax-xogħol u fit-toroq tagħna.

Għadd dejjem jikber ta’ inċidenti ta’ mibegħda mmirati lejn il-Lhud u 
l-Musulmani huma evidenzjati wkoll mir-riċerka li l-Kummissjoni Ewropea 
kontra r-Razziżmu u l-Intolleranza ppubblikat fl-2024 (25).

Ir-razziżmu mhuwiex limitat għall-interazzjonijiet bejn in-nies fis-soċjetà. 
L-attitudnijiet razzisti istituzzjonalizzati jistgħu jkunu wkoll inkorporati 
fis-servizzi pubbliċi u fil-politiki tal-gvern. Ir-razziżmu jeżisti fis-servizzi 
pubbliċi, bħall-forzi tal-pulizija, li huma mfassla biex jipproteġu lill-
komunitajiet li jservu. Fl-2024, il-FRA ppubblikat l-ewwel rapport fl-UE 
kollha dwar ir-razziżmu fil-pulizija (26). Dan juri li r-razziżmu fil-pulizija 
għadu kwistjoni u huwa mifrux madwar l-UE. Ir-razziżmu fil-pulizija 
għandu effetti estensivi, li jħeġġu l-esklużjoni soċjali u jagħmlu ħsara 
lill-fiduċja fil-forzi tal-pulizija.

Il-persuni li jidentifikaw ruħhom bħala LGBTIQ jiffaċċjaw sfidi simili. 
L-istħarriġ tal-FRA dwar persuni LGBTIQ is-sena l-oħra, wieħed mill-akbar 
stħarriġ tat-tip tiegħu fid-dinja, enfasizza l-ħtieġa għal politiki inklużivi 
li jqisu d-diversità ta’ persuni LGBTIQ (27). Id-data, ippubblikata fl-2024, 
turi li ħafna jesperjenzaw fastidju u vjolenza motivata mill-mibegħda, 
b’persuni trans u intersesswali jiffaċċjaw l-agħar minnhom. Kważi 50 % 
tal-persuni LGBTIQ li ħadu sehem fl-istħarriġ kienu vittmi ta’ fastidju 
mmotivat mill-mibegħda.

L-esperjenzi diskriminatorji jistgħu jkunu aktar estremi għal xi ħadd 
li jidentifika bħala li jappartjeni għal aktar minn wieħed minn dawn 
il-gruppi li tipikament jiffaċċjaw diskriminazzjoni, jew li għandu wkoll 
karatteristiċi oħra, bħall-età jew il-ġeneru, li jirriżultaw f’esperjenza 
unika ta’ diskriminazzjoni. Bħala eżempju, aktar minn nofs ir-rispondenti 
Musulmani ħassew li kienu ġew diskriminati fuq aktar minn raġuni waħda 
bħall-kulur tal-ġilda, ir-reliġjon u l-isfond etniku jew ta’ immigrazzjoni 
tagħhom (28). Dawn is-sejbiet dwar l-intersezzjonalità jissuġġerixxu li, 
għalkemm in-nondiskriminazzjoni hija parti mil-liġijiet eżistenti mfassla 
biex jiżguraw l-ugwaljanza, huwa meħtieġ l-infurzar biex jiġu miġġielda 
dawn ix-xejriet.

Żviluppi biex jiġu indirizzati r-razziżmu, ir-reati ta’ mibegħda u 
d-diskriminazzjoni fl-2024

L-iżviluppi fl-2024 jirrappreżentaw pass ’il quddiem żgħir. Ma kien hemm 
l-ebda żvilupp ġdid maġġuri, iżda l-inizjattivi u t-tentattivi ta’ infurzar jibnu 
fuq il-korp eżistenti ta’ standards legali għall-prevenzjoni tar-razziżmu, 
tar-reati ta’ mibegħda u tad-diskriminazzjoni.

Biex tindirizza r-razziżmu, il-Kummissjoni taġixxi biex tiżgura li r-razziżmu 
jkun punibbli b’pieni kriminali skont id-deċiżjoni qafas dwar ir-razziżmu u 
l-ksenofobija (29). Biex twettaq dan, il-Kummissjoni nediet każijiet ta’ ksur, 
u b’hekk l-għadd totali ta’ proċedimenti ta’ ksur mill-2020 ’l hawn tela’ 
għal 14 (30). Minn dak iż-żmien ingħalqu tmien kawżi, u Stati Membri oħra 
qed jagħmlu progress għalkemm il-kawżi tagħhom għadhom miftuħa. 
L-azzjoni tal-Kummissjoni f’dan il-qasam għandha tħeġġeġ lill-pajjiżi biex 
jallinjaw mal-istandards tal-UE.

Biex tindirizza r-reati ta’ mibegħda, fl-2024, il-Kummissjoni laqqgħet 
flimkien liċ-ċittadini fl-ewwel panel taċ-ċittadini Ewropej dwar l-indirizzar 
tal-mibegħda, biex jiddiskutu l-kawżi tal-mibegħda fis-soċjetà (31). Ir-
rakkomandazzjonijiet tagħhom jindirizzaw il-litteriżmu medjatiku u r-rwol 
tal-pjattaformi online. Il-panel huwa wkoll eżempju b’saħħtu ta’ kif iċ-
ċittadini jista’ jkollhom rwol importanti fit-tfassil tal-politiki.

Rilevanti wkoll għall-UE u l-progress f’dan il-qasam hija l-ħidma tal-Kunsill 
tal-Ewropa. Dan ukoll ħa inizjattivi dwar ir-reati ta’ mibegħda fl-2024. 
Rakkomandazzjoni ġdida, adottata mill-Kumitat tal-Ministri tal-Kunsill 
tal-Ewropa, tinkludi definizzjoni usa’ ta’ reati ta’ mibegħda sabiex l-Istati 
Membri jkunu jistgħu jipproċedu b’mod aktar effettiv kontra tali reati (32).

Bil-ħsieb li tiġi miġġielda d-diskriminazzjoni, fl-2024 il-Kummissjoni 
Ewropea ppubblikat rapporti ta’ progress dwar l-istrateġiji u l-pjanijiet 
ta’ azzjoni għall-ugwaljanza tagħha dwar l-antisemitiżmu  (33) u 
l-ugwaljanza tal-LGBTIQ (34), u l-pjanijiet ta’ azzjoni tal-UE u nazzjonali 
kontra r-razziżmu (35). Dan l-aħħar rapport jiddikjara li għadhom għaddejjin 
proċedimenti ta’ ksur kontra tliet Stati Membri li ma jimplimentawx id-
direttiva dwar l-ugwaljanza razzjali. Dan huwa eżempju wieħed ta’ kif 
dawn il-valutazzjonijiet juru li, għalkemm sar progress, mhux il-pajjiżi kollha 
għamlu biżżejjed biex jimplimentaw ir-rekwiżiti eżistenti. Barra minn hekk, 
fl-2025, se jiġġeddu tnejn mill-istrateġiji ewlenin tal-UE għall-ugwaljanza: 
l-istrateġija mfassla biex tippromwovi l-ugwaljanza għall-persuni LGBTIQ u 
l-istrateġija għall-ġlieda kontra r-razziżmu (36). Iż-żieda fil-mibegħda kontra 
l-Musulmani fl-aħħar sena hija raġuni ulterjuri biex dan il-fenomenu jiġi 
kkunsidrat u biex tittieħed azzjoni fil-ġlieda kontrih. L-implimentazzjoni ta’ 
dawn l-istrateġiji flimkien ma’ monitoraġġ u responsabbiltà indipendenti 
hija kruċjali biex tiġi indirizzata d-diskriminazzjoni.

Barra minn hekk, direttivi ġodda li l-UE adottat fl-2024 għandhom l-għan 
li jsaħħu r-rwol tal-korpi tal-ugwaljanza (37). Iż-żieda fl-indipendenza, il-
mandat, ir-riżorsi u s-setgħat ta’ dawn il-korpi għandha tagħmel il-ħidma 
tagħhom biex tiġi miġġielda d-diskriminazzjoni aktar effettiva.

Biex tibni fuq id-data eżistenti dwar il-gruppi vulnerabbli affettwati, il-FRA 
qed tiġbor data li teżamina l-esperjenzi tal-persuni Rom, u r-razziżmu, id-
diskriminazzjoni u r-reati ta’ mibegħda li jiffaċċjaw dawn il-komunitajiet (38). 
Dawn is-sejbiet se jiġu ppubblikati fl-2025 u se jintużaw bħala evidenza 
fil-valutazzjoni interim tal-qafas tal-UE dwar ir-Rom għall-2020–2030 (39).

B’mod ġenerali, minkejja li saru passi żgħar ’il quddiem fl-2024, il-
livelli għoljin ta’ intolleranza li dehru fir-riċerka tal-FRA fl-2024 huma 
allarmanti. Is-sejbiet juru nuqqas ta’ progress matul is-snin, minkejja 
liġijiet imfassla biex jipprojbixxu d-diskriminazzjoni skont it-trattati tal-
UE, il-Karta u l-liġi tal-UE dwar l-ugwaljanza. Pereżempju, b’rabta mad-
diskriminazzjoni, l-evalwazzjonijiet tal-istrateġiji dwar l-ugwaljanza 

mwettqa mill-Kummissjoni Ewropea juru oqsma fejn l-Istati Membri jidhru 
li ma jlaħħqux. L-Istati Membri għandhom jagħmlu aktar biex jinfurzaw 
il-liġijiet u jaderixxu mal-istandards li ġew stabbiliti.

Biex tindirizza dawn il-kwistjonijiet, il-FRA ttenni l-appelli tagħha lill-UE 
u lill-Istati Membri tagħha, imressqa fil-pubblikazzjonijiet tagħha. Dawn 
jinkludu passi prattiċi li l-UE u l-Istati Membri jistgħu jieħdu.

	― L-ewwel nett, biex tiġi evitata d-diskriminazzjoni, il-FRA ttenni l-appell 
tagħha lill-Kummissjoni Ewropea u lill-Istati Membri biex jinfurzaw 
il-leġiżlazzjoni u l-politika eżistenti tal-UE kontra d-diskriminazzjoni. 
Huma għandhom jistabbilixxu mekkaniżmi ta’ monitoraġġ indipendenti 
bbażati fuq data robusta u miġbura regolarment dwar l-ugwaljanza 
għar-raġunijiet kollha ta’ diskriminazzjoni u għall-oqsma kollha tal-
ħajja koperti mil-liġi. Għal aktar dettall, ara l-Opinjoni 2 tal-FRA f’Being 
Muslim in the EU (Li Tkun Musulman fl-UE) (40).
	― It-tieni, biex jindirizzaw l-antisemitiżmu, l-Istati Membri għandhom 
jiżguraw monitoraġġ effettiv u finanzjament xieraq tal-istrateġiji u 
l-pjanijiet ta’ azzjoni. Għal aktar dettall, ara l-Opinjoni 1 tal-FRA f’Jewish 
People’s Experiences and Perceptions of Antisemitism (L-Esperjenzi u 
l-Perċezzjonijiet tal-Poplu Lhudi dwar l-Antisemitiżmu) (41).
	― It-tielet, biex jindirizzaw il-mibegħda kontra l-Musulmani, u r-razziżmu 
b’mod aktar wiesa’, l-Istati Membri għandhom jinfurzaw sanzjonijiet 
kontra d-diskriminazzjoni razzjali u reliġjuża, f’konformità mad-direttiva 
dwar l-ugwaljanza razzjali. Għal aktar dettall, ara l-Opinjoni 1 tal-FRA 
f’Being Muslim in the EU (Li Tkun Musulman fl-UE) (42).

Id-diġitalizzazzjoni u l-intelliġenza artifiċjali

L-IA qed tintuża dejjem aktar fil-ħajja ta’ kuljum. Ħafna nies, negozji u 
gvernijiet qed jużawha biex iħaffu l-kompiti ta’ rutina u jiffrankaw il-ħin.

Filwaqt li hemm opportunitajiet u benefiċċji bla tmiem, l-użu tal-IA 
jista’ jaffettwa b’mod negattiv id-drittijiet fundamentali. Pereżempju, 
it-teknoloġija u l-algoritmi mfassla biex jidentifikaw u jwaqqfu t-tixrid 
ta’ diskors ta’ mibegħda jistgħu jkunu ppreġudikati u jwasslu għal 
diskriminazzjoni bit-tneħħija żejda jew it-tneħħija b’mod insuffiċjenti ta’ 
ċertu kontenut. Dan jista’ jpoġġi lin-nies fi żvantaġġ ibbażat fuq karatteristiċi 
protetti, bħall-isfond etniku tagħhom. Kien hemm diversi eżempji ta’ 
żvantaġġi u perikli tal-użu ta’ teknoloġiji ġodda, bħal traduzzjonijiet 
awtomatiċi preġudikati f’termini tal-ġeneru u sistemi mhux effettivi ta’ 
rikonoxximent tal-immaġni tal-wiċċ (43).

Ir-rapport tal-FRA dwar l-algoritmi preġudikati wera wkoll dawn ir-riskji, 
u dan juri li l-algoritmi li jistgħu jintużaw għad-detezzjoni ta’ diskors 
ta’ mibegħda online huma faċilment preġudikati lejn jew kontra ċerti 
gruppi (44). Dawn ir-riżultati juru li l-algoritmi mhumiex newtrali u jistgħu 
jwasslu għal trattament diskriminatorju. Dawn jinkorporaw preġudizzji 
tas-soċjetà u jistgħu jipperpetwaw, isaħħu jew saħansitra joħolqu 
diskriminazzjoni. Minħabba li l-IA u t-teknoloġiji relatati jistgħu jintużaw 
fl-oqsma kollha tal-ħajja u f’varjetà ta’ modi, id-drittijiet fundamentali 
kollha jistgħu jiġu affettwati b’diversi modi.

Il-media soċjali u l-pjattaformi online jiddependu fuq tali algoritmi biex 
jimmoderaw il-kontenut online. Meta dawn il-pjattaformi ma jimmoderawx 
il-kontenut ta’ ħsara, in-nies ikunu f’riskju akbar. Hemm sfidi kbar fid-
detezzjoni u t-tneħħija tad-diskors ta’ mibegħda mill-media soċjali. Ir-
riċerka tal-FRA sabet li n-nisa huma l-aktar ta’ spiss fil-miri ta’ mibegħda 
mqiegħda online (45). Eżempji ta’ dan jistgħu jinkludu l-misoġenija, il-
kontenut abbużiv u t-theddid.

Dawn l-eżempji juru li l-IA u teknoloġiji simili użati fuq pjattaformi online 
jista’ jkollhom konsegwenzi reali. Ir-regolamentazzjoni tal-pjattaformi 
online hija meħtieġa minħabba li jista’ faċilment ikollhom impatt fuq 
id-drittijiet fundamentali inklużi n-nondiskriminazzjoni, l-ugwaljanza 
bejn il-ġeneri, u d-data personali u l-privatezza, flimkien mal-libertà 
tal-espressjoni.

F’dawn l-aħħar snin kien hemm spinta għal aktar regolamentazzjoni, u 
l-protezzjoni tad-drittijiet fundamentali kienet waħda mill-ispinti ewlenin 
warajha. L-iżviluppi li seħħew fl-2024 huma deskritti fit-taqsima li ġejja.

Żviluppi biex jiġu rregolati t-teknoloġiji diġitali fl-2024

Kien hemm żviluppi sinifikanti fl-2024 fir-rigward tar-regolamentazzjoni 
tat-teknoloġija diġitali u tal-ispazji online. Fl-2024 daħlet fis-seħħ 
leġiżlazzjoni ġdida ewlenija biex tirregola l-pjattaformi online fil-forma 
tal-Att dwar is-Servizzi Diġitali (DSA, Digital Services Act) (46). Id-DSA 
jirregola l-imġiba tal-fornituri u l-pjattaformi tas-servizzi online, inklużi 
l-pjattaformi tal-media soċjali. Importantament, il-pjattaformi għandhom 
ineħħu kontenut illegali li jitpoġġa online, bħal diskors ta’ mibegħda. 
Il-kontenut ta’ mibegħda online jista’ jkollu impatt fuq is-saħħa mentali 
tan-nies.

Eżempju wieħed huwa fl-evidenza mill-istħarriġ reċenti tal-FRA dwar 
l-esperjenzi tal-Lhud. Aktar minn 90 % ta’ dawk li wieġbu għall-istħarriġ 
raw kontenut antisemitiku online u 15 % jgħidu li dan affettwa b’mod 
negattiv is-saħħa mentali tagħhom (47). Il-liġijiet il-ġodda skont l-Att 
dwar is-Servizzi Diġitali se jippermettu lill-UE tistenna mill-pjattaformi li 
jissodisfaw standards ogħla ta’ trasparenza u responsabbiltà u għandu 
jkollhom impatt kbir hekk kif il-pjattaformi tal-media soċjali jikbru u 
jevolvu jew ibiddlu l-politiki tagħhom.

Id-DSA jista’ jappoġġa l-ġlieda kontra t-tixrid tad-diżinformazzjoni u 
l-interferenza jew il-manipulazzjoni elettorali, jekk jiġi implimentat b’mod 
effettiv. Il-protezzjoni tad-drittijiet fundamentali online tfisser il-protezzjoni 
kemm tad-dritt għal-libertà tal-espressjoni u tal-informazzjoni kif ukoll 
tad-dritt għan-nondiskriminazzjoni. Dan jibqa’ qasam li fih il-FRA se tkompli 
taħdem fl-2025 u l-2026 biex tipprovdi fehim aħjar tal-interferenzi ma’ 
dawk id-drittijiet fl-isfera online.

Kisba leġiżlattiva sinifikanti oħra fl-2024 kienet l-adozzjoni tal-Att dwar 
l-Intelliġenza Artifiċjali (48). L-Att dwar l-IA huwa żvilupp milqugħ u f’waqtu 
li se jappoġġa s-salvagwardja tad-drittijiet fundamentali. Huwa jipprojbixxi 
li l-IA tintuża għall-isfruttament dannuż tal-vulnerabbiltajiet, tintuża 
fit-tbassir ta’ mġiba kriminali individwali jew tintuża fil-punteġġ soċjali.

Jikkategorizza wkoll ċertu użu tal-IA f’oqsma relatati mal-edukazzjoni, 
l-impjiegi, l-infurzar tal-liġi u l-ġestjoni tal-migrazzjoni bħala riskju għoli u 
tirrikjedi li l-fornituri u ċerti implimentaturi jivvalutaw is-sistemi tagħhom 
fir-rigward tad-drittijiet fundamentali. Il-valutazzjonijiet tal-impatt fuq 
id-drittijiet fundamentali skont l-Att dwar l-IA għandhom, meta jiġu 
implimentati b’mod korrett, ikollhom rwol ewlieni fl-iżgurar tal-konformità 
mad-drittijiet. Il-FRA hija involuta fl-għoti ta’ kontribut fl-iżvilupp ta’ dawn 
il-valutazzjonijiet tal-impatt.

Il-FRA se tgħin ukoll biex tiżgura l-implimentazzjoni effettiva tal-Att 
dwar l-IA billi tipprovdi evidenza u gwida. Hija wieħed minn ħames 
membri permanenti assenjati għall-forum konsultattiv tal-Att dwar l-IA, 
deskritt fl-Artikolu 67 tal-att. Il-FRA qed taħdem ukoll fuq proġetti tal-IA 
ffukati fuq il-valutazzjoni tal-IA b’riskju għoli, l-identifikazzjoni bijometrika 
remota u d-diġitalizzazzjoni tal-ġustizzja. Ir-riżultati huma mistennija li 
jiġu ppubblikati fl-2025 (49).

B’mod parallel mal-isforzi regolatorji dwar l-IA mill-UE, il-Kunsill tal-Ewropa 
adotta l-ewwel trattat internazzjonali legalment vinkolanti li qatt sar f’dan 
il-qasam, il-Konvenzjoni Qafas dwar l-Intelliġenza Artifiċjali u d-Drittijiet 
tal-Bniedem, id-Demokrazija u l-Istat tad-Dritt (50). Il-Kummissjoni Ewropea 
ffirmat il-konvenzjoni f’isem l-UE. Bosta stati ffirmawha wkoll, inklużi 
l-Istati Membri tal-Kunsill tal-Ewropa u dawk li mhumiex membri, bħall-
Istati Uniti. Barra minn hekk, il-Kunsill tal-Ewropa qed jaħdem fuq bosta 
inizjattivi li jindirizzaw il-protezzjoni tad-drittijiet tal-bniedem meta 
tintuża l-IA. Huwa adotta gwida dwar il-metodoloġija tal-valutazzjoni 
tal-impatt għall-IA fl-2024 (51). Qed jaħdem fuq gwida aktar dettaljata 
dwar il-promozzjoni tal-ugwaljanza u l-prevenzjoni tad-diskriminazzjoni 
fil-qasam tal-IA (52).

Kemm l-Att dwar l-IA kif ukoll l-Att dwar is-Servizzi Diġitali huma kisbiet 
importanti, iżda għad irid jitqies kif dawn id-dispożizzjonijiet se jiġu 
applikati fil-prattika. Fil-bidu tal-2025, kien hemm oppożizzjoni mill-Istati 
Uniti dwar ir-regolamentazzjoni relatata mat-tħassib dwar l-innovazzjoni u 
l-kompetittività. L-iżviluppaturi tat-teknoloġija introduċew ukoll bidliet fil-
bidu tal-2025 dwar il-verifika tal-fatti. Bidliet simili fil-futur jista’ jkollhom 
impatt fuq il-konformità. L-evalwazzjoni tal-implimentazzjoni taż-żewġ 
dokumenti tal-leġiżlazzjoni se tkun il-kompitu ewlieni tal-korpi ta’ 
sorveljanza fis-snin li ġejjin. Bl-istess mod, il-bidliet fil-mod kif joperaw il-
pjattaformi online, bħal bidliet fir-regoli dwar il-moderazzjoni tal-kontenut 
jew il-verifika tal-fatti, jistgħu joħolqu sfida għar-regolamentazzjoni skont 
id-DSA. L-innovazzjoni f’dan l-ispazju x’aktarx li tkompli tkun ta’ sfida 
għar-regolamentazzjoni.

Biex tindirizza dawn il-kwistjonijiet, il-FRA ttenni t-talbiet tagħha lill-UE 
u lill-Istati Membri tagħha mressqa fil-pubblikazzjonijiet tagħha. Dawn 
jinkludu passi prattiċi li l-UE u l-Istati Membri jistgħu jieħdu.

	― L-ewwel nett, fir-rigward tar-riskju għan-nisa online evidenzjat 
mir-riċerka tal-FRA, eżempju wieħed ta’ azzjoni li jista’ jittieħed 
huwa li l-pjattaformi online għandhom jagħtu attenzjoni partikolari 
lill-misoġenija online. Pjattaformi online kbar ħafna għandhom 
iqisu l-misoġenija bħala wieħed mir-riskji sistemiċi fil-kuntest tal-
valutazzjoni tar-riskju u l-miżuri ta’ mitigazzjoni li jeħtieġ id-DSA. Għal 
aktar dettall, ara l-Opinjoni 1 tal-FRA fl-Online Content Moderation 
– Current challenges in detecting hate speech (Moderazzjoni tal-
Kontenut Online – Sfidi attwali fl-iskoperta ta’ diskors ta’ mibegħda) (53).
	― It-tieni, biex tiżdied il-protezzjoni tad-drittijiet fundamentali meta 
tintuża l-IA, għandhom jintużaw il-valutazzjonijiet tal-impatt. Barra 
minn hekk, għandhom jiġu stabbiliti sistemi ta’ responsabbiltà biex 
jimmonitorjaw u jindirizzaw kwalunkwe impatt negattiv. Għal aktar 
dettall, ara l-Opinjoni 3 tal-FRA Getting the Future Right – Artificial 
intelligence and fundamental rights (Biex il-Futur Ikun Sew – 
L-Intelliġenza Artifiċjali u d-drittijiet fundamentali) (54).
	― It-tielet, għad hemm bżonn ta’ aktar għarfien, sensibilizzazzjoni u 
riżorsi biex jiġi vverifikat il-preġudizzju fl-algoritmi tal-IA, kif ukoll 
l-aċċess għad-data u s-settijiet tad-data. Għal aktar dettall, ara 
l-Opinjoni 6 tal-FRA f’Bias in Algorithms – Artificial intelligence and 
discrimination (Preġudizzju fl-Algoritmi – L-Intelliġenza Artifiċjali u 
d-diskriminazzjoni) (55).

Il-migrazzjoni u l-ażil fil-fruntieri esterni tal-UE

Il-migrazzjoni tibqa’ prijorità għall-UE u kwistjoni topika ħafna f’ħafna 
Stati Membri. Il-biċċa l-kbira tan-nies li jiġu fl-UE jiġu fuq żjara u biex 
jaħdmu jew jistudjaw. Xi wħud jiġu fl-Ewropa biex ifittxu s-sikurezza u 
jaħarbu mill-periklu.

Ir-realtà hija li ħafna nies imutu fuq il-baħar jew jintilfu meta jkunu qed 
jippruvaw jaslu l-Ewropa. Hemm ħafna żviluppi relatati mal-migrazzjoni li 
huma potenzjalment ta’ tħassib mill-perspettiva tad-drittijiet fundamentali. 
Minħabba l-ħidma tal-FRA f’dan il-qasam, din it-taqsima tiffoka fuq 
l-imwiet fuq il-baħar, it-trattament ħażin u ksur ieħor tad-drittijiet fil-
fruntieri, li jibqgħu ta’ tħassib serju.

Fl-2024, l-Organizzazzjoni Internazzjonali għall-Migrazzjoni stmat li 3 642 
persuna mietu jew għebu waqt li kienu qed jippruvaw jaqsmu bil-baħar 
lejn l-Ewropa. Dan huwa tnaqqis żgħir mill-2023 (4 088), minħabba 
t-tnaqqis fit-tluq mit-Tuneżija u mil-Libja (56).

L-Illustrazzjoni 1 turi dawn in-numri matul l-aħħar ħames snin. Kien hemm 
xejra ġenerali żgħira ’l fuq, għalkemm in-numru għall-2023 huwa għoli 
b’mod mhux tas-soltu. Dan juri r-riskji assoċjati ma’ qsim perikoluż tal-
baħar u li t-telf ta’ ħajja fuq il-baħar jibqa’ għoli. Dan jindika li għad hemm 
bżonn ta’ miżuri preventivi biex jiġu evitati traġedji futuri.

Bl-istess mod, fl-2024, 82 persuna mietu jew għebu fil-Kanal Ingliż, żieda 
ta’ 66 % fuq l-2023 (57).

ILLUSTRAZZJONI 1 – GĦADD STMAT TA’ MWIET FUQ IL-BAĦAR, FIL-
MEDITERRAN U FIR-ROTOT TAL-ATLANTIKU, 
2020–2024

Total Tfal

Sors: FRA, 2025, maħluqa permezz ta’ data mill-Organizzazzjoni Internazzjonali 
għall-Migrazzjoni.

Parti mill-problema tirriżulta minn nuqqas ta’ kapaċitajiet adegwati ta’ 
tiftix u salvataġġ biex jgħinu lin-nies f’diffikultà fuq il-baħar. It-tentattiv 
li wieħed jasal l-Ewropa billi jaqsam il-Baħar Mediterran bid-dgħajsa 
huwa perikoluż. L-organizzazzjonijiet tas-soċjetà ċivili għandhom rwol 
ewlieni biex isalvaw il-ħajjiet u jimmitigaw id-diffikultajiet li jesperjenzaw 
il-migranti u dawk li jfittxu l-ażil. Madankollu, l-organizzazzjonijiet tas-
soċjetà ċivili jiġu ppenalizzati għall-ħidma tagħhom, kif enfasizza r-rapport 
tal-2024 tal-FRA dwar l-operazzjonijiet ta’ tiftix u salvataġġ (58). Dan 
jillimita l-kapaċità ta’ dawn l-organizzazzjonijiet u jikkawża nuqqas ta’ 
riżorsi fil-funzjonijiet disponibbli ta’ tiftix u salvataġġ li joperaw fil-Baħar 
Mediterran.

Il-pajjiżi tal-UE għandhom bosta responsabbiltajiet biex jipprevjenu lin-nies milli jmutu fuq 
il-baħar, u biex jinvestigaw rapporti ta’ ksur fil-fruntieri. Il-persuni li jaqsmu l-fruntieri esterni 
tal-UE jistgħu jiffaċċjaw ċirkostanzi diffiċli, inkluż migranti li jiġu ttrattati ħażin mill-gwardji 
tal-fruntiera jew minn uffiċjali oħra. Il-prattiki li jinvolvu t-twaqqif ta’ persuni li jfittxu l-ażil 
fil-fruntiera u r-ritorn tagħhom bil-forza lejn il-pajjiż li daħlu minnu mingħajr ma jwettqu 
valutazzjoni individwali jiksru d-drittijiet fundamentali (59).

Skont il-Karta, il-pajjiżi tal-UE huma legalment obbligati jirrispettaw id-dinjità tal-bniedem, 
jipproteġu d-dritt għall-ħajja u jipprevjenu t-trattament ħażin. Aspett importanti ta’ dan huwa 
r-responsabbiltà tagħhom li jinvestigaw meta l-affarijiet imorru ħażin. Meta jkun hemm 
indikaturi ta’ ksur tad-drittijiet tal-bniedem, inkluż ksur tad-dritt għall-ħajja u l-integrità 
personali, iridu jitwettqu investigazzjonijiet.

Madankollu, ħafna investigazzjonijiet mhumiex effettivi, u dan jixħet dawl negattiv fuq 
l-operazzjonijiet tal-awtoritajiet tal-ġestjoni tal-fruntieri. L-investigazzjonijiet jistgħu ma 
jkunux effettivi parzjalment minħabba nuqqas ta’ rieda politika. Il-pubblikazzjoni tal-FRA tal-
2024 Guidance on Investigating Alleged Ill-treatment at Borders (Gwida dwar l-Investigazzjoni 
ta’ Allegat Trattament Ħażin fil-Fruntieri) tipprovdi evidenza ta’ investigazzjonijiet mhux 
effettivi (60). Din tistabbilixxi 10 passi biex jiġu promossi investigazzjonijiet nazzjonali fil-
pront u effettivi dwar inċidenti ta’ trattament ħażin fil-fruntieri. Sfortunatament, il-ksur 
tad-drittijiet fundamentali spiss ma jiġix irrappurtat, u għalhekk ma jistax jiġi investigat.

Żviluppi fl-ażil u l-migrazzjoni fl-2024

Fl-2024, ġew adottati bosta strumenti leġiżlattivi bħala parti minn patt ġdid dwar il-migrazzjoni 
u l-ażil. Dan il-patt jistabbilixxi regoli ġodda li jarmonizzaw il-proċeduri tal-ażil u l-kooperazzjoni 
bejn l-Istati Membri, li se jidħlu fis-seħħ f’nofs l-2026. L-atti legali li jiffurmaw il-patt jiġu 
ppubblikati fil-Ġurnal Uffiċjali tal-UE (61).

Il-patt jirrevedi l-proċeduri għal dawk li japplikaw għall-ażil fil-punti ta’ qsim tal-fruntiera, 
dawk salvati fuq il-baħar u dawk li jinqabdu wara li jkunu qasmu l-fruntiera b’mod li jitqies 
irregolari. L-awtoritajiet nazzjonali għandhom jiskrinjaw il-wasliet ġodda biex jivverifikaw 
l-identitajiet tagħhom u jwettqu kontrolli tas-sigurtà kif ukoll kontrolli tas-saħħa u tal-
vulnerabbiltà. Proċedura aktar mgħaġġla fuq il-fruntiera se teżamina l-applikazzjonijiet għall-
ażil fil-fruntieri esterni tal-UE. L-applikanti għall-ażil irrifjutati se jiġu diretti lejn proċeduri 
rapidi ta’ ritorn fil-fruntiera. Il-proċeduri fuq il-fruntiera għall-ażil u r-ritorn iridu jirrispettaw 
skedi ta’ żmien stretti (62).

Ir-regoli l-ġodda jqajmu wkoll xi riskji għad-drittijiet fundamentali, fil-biċċa l-kbira assoċjati 
mal-ħeffa tal-proċedura fuq il-fruntiera.

Il-monitoraġġ tal-konformità mad-drittijiet fundamentali huwa wieħed mill-aspetti promettenti 
tal-patt il-ġdid. Il-monitoraġġ preċiż huwa meqjus bħala mod effettiv biex jitħarsu u jiġu 
protetti d-drittijiet. Ir-regoli l-ġodda jirrikjedu li l-Istati Membri jkollhom mekkaniżmu 
indipendenti biex jimmonitorjaw il-konformità mad-drittijiet fundamentali matul l-iskrinjar 
ta’ wasliet ġodda u meta jivvalutaw it-talbiet għall-ażil fil-fruntieri esterni. Ir-Regolament 
dwar l-iskrinjar (63) u r-Regolament dwar il-proċedura tal-ażil (64) jistabbilixxu dawn ir-regoli. 
Dawn iż-żewġ biċċiet ta’ leġiżlazzjoni jikkostitwixxu l-patt. L-Istati Membri għandhom jiżguraw 
li l-korpi ta’ monitoraġġ ikunu indipendenti u pprovduti b’riżorsi adegwati.

Biex twettaq dawn l-attivitajiet ta’ monitoraġġ b’mod effettiv, il-FRA ppubblikat gwida 
prattika għall-Istati Membri biex tassistihom fl-istabbiliment ta’ mekkaniżmi ta’ monitoraġġ 
indipendenti nazzjonali għall-proċeduri ta’ skrinjar u tal-ażil fuq il-fruntiera (65). Il-FRA 
ppubblikat il-gwida bħala parti mir-rwol tagħha fil-patt, deskritt fir-regolamenti (66).

Fl-2024, l-UE u l-Istati Membri żiedu l-isforzi tagħhom biex jagħmlu r-ritorni aktar effettivi. Dan 
jikkonċerna ċittadini ta’ pajjiżi terzi ( jiġifieri persuni minn pajjiżi mhux tal-UE) li m’għandhom 
l-ebda dritt legali li jibqgħu fl-UE. L-UE u l-Istati Membri ssuġġerew li jiġu emendati r-regoli 
dwar ir-ritorni biex jitħaffef u jiġi ssimplifikat il-proċess ta’ ritorn (67).

B’rabta ma’ dan, xi Stati Membri pproponew il-ħolqien ta’ “ċentri ta’ 
ritorn” f’pajjiżi mhux tal-UE. Dawn huma postijiet f’pajjiżi barra mill-UE, 
li jospitaw temporanjament persuni li ġew ordnati jitilqu, sakemm l-Istat 
Membru jew l-Aġenzija Ewropea għall-Gwardja tal-Fruntiera u tal-Kosta 
(Frontex) jorganizzaw ir-ritorn tagħhom lejn fejn kienu oriġinarjament. 
Il-FRA analizzat ir-riskji għad-drittijiet fundamentali li dan jinvolvi (68).

L-implimentazzjoni tal-politiki ta’ ritorn tal-UE hija qasam sensittiv ħafna minn 
perspettiva tad-drittijiet fundamentali. Bosta drittijiet fundamentali garantiti 
fil-Karta huma fil-periklu u jridu jiġu rispettati fi kwalunkwe inizjattiva biex 
tiżdied l-effettività tar-ritorni. Mingħajr salvagwardji suffiċjenti, ir-ritorn ta’ 
ċittadini ta’ pajjiżi terzi jista’ jwassal għal ksur tad-drittijiet bħall-protezzjoni 
mit-tortura, u trattament inuman jew degradanti, id-dritt għall-ażil, in-
nonrefoulement u l-projbizzjoni ta’ tkeċċijiet kollettivi. Jista’ jinterferixxi 
wkoll mad-drittijiet għal-libertà, id-drittijiet tat-tfal, id-dinjità tal-bniedem u 
l-aċċess għal rimedji ġudizzjarji effettivi. Eżempju wieħed huwa li l-Kumitat 
Ewropew tad-Drittijiet Soċjali tal-Kunsill tal-Ewropa sab li t-tkeċċija ta’ tfal 
f’sitwazzjoni ta’ migrazzjoni irregolari tikser il-Karta Soċjali Ewropea meta 
titwettaq mingħajr ma tingħatalhom assistenza (69).

Madankollu, hemm żviluppi pożittivi fl-2024 minn perspettiva tad-drittijiet 
fundamentali. Il-ħatra ta’ Kummissarju ġdid għall-Mediterran fl-UE toffri 
opportunità ġdida biex tissaħħaħ l-azzjoni u jiġu evitati traġedji futuri 
fuq il-baħar.

L-evalwazzjonijiet ta’ kif taħdem iż-żona Schengen enfasizzaw 
ripetutament l-importanza tal-protezzjoni tad-drittijiet fundamentali 
fil-fruntieri (70). Huma jenfasizzaw ukoll il-ħtieġa li jiġi rrispettat il-prinċipju 
ta’ nonrefoulement, li huwa wkoll parti mill-Karta: il-prinċipju skont id-
dritt internazzjonali li persuni bħar-refuġjati u l-persuni li jfittxu l-ażil 
ma jistgħux jiġu sfurzati jirritornaw lejn post fejn jistgħu jkunu f’riskju 
ta’ ħsara severa. Dawn l-evalwazzjonijiet juru wegħda bħala għodda 
biex jiġu indirizzati n-nuqqasijiet fl-implimentazzjoni tas-salvagwardji 
inkorporati fir-regoli ta’ Schengen.

Il-patt il-ġdid dwar l-ażil u l-migrazzjoni jinkludi b’mod partikolari 
rekwiżit għall-Istati Membri li jistabbilixxu mekkaniżmi indipendenti biex 
jimmonitorjaw id-drittijiet fundamentali matul l-iskrinjar u l-proċedura 
tal-ażil fil-fruntiera. Dan huwa promettenti mill-perspettiva tad-drittijiet 
fundamentali, peress li jipprovdi opportunità għall-evalwazzjoni esterna ta’ 
kemm id-drittijiet tan-nies qed jiġu rrispettati tajjeb matul il-proċess kollu.

Bħala konklużjoni, ħafna żviluppi relatati mal-migrazzjoni huma 
potenzjalment ta’ tħassib mill-perspettiva tad-drittijiet fundamentali. 
Minħabba l-ħidma tal-FRA f’dan il-qasam, din it-taqsima tiffoka fuq 
l-imwiet fuq il-baħar, it-trattament ħażin u ksur ieħor tad-drittijiet fil-
fruntieri, li jibqgħu ta’ tħassib serju. Peress li xi regoli fil-patt dwar il-
migrazzjoni u l-ażil joħolqu riskji ġodda għad-drittijiet fundamentali, 
il-monitoraġġ tad-drittijiet fundamentali se jkun essenzjali. L-isforzi biex ir-
ritorni jsiru aktar effettivi u effiċjenti x’aktarx li jkomplu fl-2025, u għalhekk 
dan jibqa’ qasam għal viġilanza, skont l-applikazzjoni u l-implimentazzjoni 
tagħhom. Il-kapaċità għat-tiftix u s-salvataġġ tibqa’ kritika, filwaqt li 
l-attività tas-soċjetà ċivili tnaqqset b’riżultat tar-restrizzjonijiet imposti 
minn xi Stati Membri fuq il-ħidma tagħha.

Biex tindirizza dawn il-kwistjonijiet, il-FRA ttenni l-appelli li għamlet fil-
pubblikazzjonijiet tagħha lill-UE u lill-Istati Membri tagħha. Dawn jinkludu 
passi prattiċi li l-UE u l-Istati Membri jistgħu jieħdu.

	― L-ewwel nett, sabiex tiġi żgurata kapaċità suffiċjenti ta’ tiftix u salvataġġ, 
l-Istati Membri u l-Frontex għandhom kollettivament jiżguraw li jintużaw 
biżżejjed assi navali mgħammra b’mod xieraq fejn huwa l-aktar 
probabbli li jseħħu nawfraġji. Għal aktar dettall, ara l-Opinjoni 3.1 tal-
FRA fil-Fundamental Rights Report 2024 (ir-Rapport dwar id-Drittijiet 
Fundamentali 2024) (71).

	― It-tieni, biex l-organizzazzjonijiet mhux governattivi jieqfu jiġu 
kriminalizzati meta jgħinu lill-migranti f’salvataġġ fuq il-baħar, 
kwalunkwe regola dwar il-faċilitazzjoni għandha teskludi l-ikkastigar 
ta’ dawk li jipprovdu assistenza umanitarja. Dan għandu japplika 
għas-salvataġġ tar-refuġjati u għall-assistenza tagħhom fit-tfittxija 
tas-sikurezza, kif ukoll għall-għoti ta’ ikel, kenn, kura medika u pariri 
legali lill-migranti. Għal aktar dettall, ara l-opinjoni finali tal-FRA dwar 
“Criminalisation of migrants in an irregular situation and of persons 
engaging with them” (Il-kriminalizzazzjoni tal-migranti f’sitwazzjoni 
irregolari u tal-persuni involuti magħhom) (72).
	― It-tielet, biex jittejbu l-investigazzjonijiet dwar allegat ksur, 
l-Istati Membri għandhom jinvestigaw fil-pront u b’mod effettiv 
l-allegazzjonijiet kollha ta’ ksur tad-drittijiet fundamentali fil-fruntieri. 
Għal aktar dettall, ara l-Opinjoni 3.2 tal-FRA fil-Fundamental Rights 
Report 2024 (ir-Rapport dwar id-Drittijiet Fundamentali 2024) (73).

INĦARSU ’L QUDDIEM 
LEJN L-2025 U LIL HINN
Matul l-2024, kien hemm pressjoni sinifikanti fuq id-drittijiet fundamentali. 
Id-drittijiet ekonomiċi u soċjali diġà kienu taħt pressjoni minħabba ż-żieda 
fl-inflazzjoni, li kompliet tiżvantaġġa lill-persuni diġà affettwati mill-
inugwaljanza u lil dawk li jinsabu f’riskju ta’ faqar. L-inċertezzi ġeopolitiċi 
kontinwi u l-kunflitt internazzjonali kellhom effett sekondarju fuq id-
drittijiet fundamentali fl-UE. L-avvenimenti globali għandhom impatt li 
jinħass fl-Istati Membri, u qed jiffaċċjaw id-diskriminazzjoni u r-razziżmu.

L-intolleranza ta’ gruppi li huma differenti mill-popolazzjoni tal-maġġoranza 
tibqa’ għolja b’mod kritiku. Il-miri tal-mibegħda huma l-aktar ta’ spiss in-
nisa, persuni LGBTIQ, persuni minn sfondi ta’ minoranza u etniċitajiet, u 
gruppi reliġjużi. B’mod kumulattiv, dawn l-isfidi jindikaw xejra inkwetanti 
fi ksur konsistenti tad-drittijiet fundamentali individwali. Ir-razziżmu u 
d-diskriminazzjoni għandhom impatti profondi u estensivi fuq is-soċjetà. 
Ir-realtà tal-vjolenza abbażi tal-ġeneru tindika wkoll manifestazzjoni 
estrema ta’ inugwaljanza bejn is-sessi.

Biex jiġġieldu dawn ix-xejriet, fl-2024, l-UE u l-Istati Membri komplew 
isostnu l-attenzjoni tagħhom fuq oqsma ta’ politika li huma kritiċi 
għad-drittijiet fundamentali. Qabel l-elezzjonijiet Ewropej, l-UE fittxet 
li tiffinalizza l-aġenda leġiżlattiva u ta’ politika tagħha, li ħafna minnha 
kienet immirata lejn it-tisħiħ tal-protezzjoni għad-drittijiet fundamentali. 
Leġiżlazzjoni ġdida jistħoqqilha osservazzjoni mill-qrib biex jiġi żgurat li 
ma taffettwax b’mod negattiv id-drittijiet. Pereżempju, liġijiet ġodda fl-
oqsma tal-migrazzjoni jinkludu salvagwardji li jeħtieġ li jiġu implimentati 
u mmonitorjati biex jiġi żgurat li dawn jiġu rispettati.

Il-bidliet leġiżlattivi fid-diġitalizzazzjoni u fl-IA huma indikaturi sinifikanti 
tal-progress. Id-DSA l-ġdid jippreżenta opportunità sinifikanti biex jiġu 
rregolati l-ispazji online, jiġu miġġielda d-diżinformazzjoni u l-mibegħda 
online, u tiġi evitata d-diskriminazzjoni. Dan jinkludi responsabbiltà biex 
jiġu vvalutati l-effetti negattivi potenzjali fuq id-drittijiet fundamentali, 
bħal-libertà tal-espressjoni, il-privatezza u n-nondiskriminazzjoni. 
L-Att dwar l-IA huwa żvilupp leġiżlattiv importanti li għandu jappoġġa 
l-innovazzjoni f’din it-teknoloġija emerġenti b’mod li jkun trasparenti u 
konxju mir-riskji għad-drittijiet fundamentali assoċjati mal-użu tal-IA.

Dawn l-iżviluppi jibnu fuq il-protezzjonijiet eżistenti li l-UE u l-Istati Membri 
stabbilixxew għad-drittijiet fundamentali, f’ħafna mekkaniżmi u biċċiet 
tal-leġiżlazzjoni. Kif il-pajjiżi jirrispondu, u kemm l-UE u l-Istati Membri 
tagħha jagħmlu progress malajr fl-objettivi kondiviżi tagħhom, flimkien 
se jiddeterminaw kemm id-drittijiet individwali jkomplu jiġu rispettati u 
sostnuti tajjeb.

F’oqsma oħra, il-bidliet fil-leġiżlazzjoni jista’ jkollhom l-effett oppost. 
L-iżviluppi leġiżlattivi f’oqsma bħad-diliġenza dovuta tas-sostenibbiltà 
korporattiva huma, fiż-żmien tal-kitba, affettwati mill-proposti ta’ 
deregolamentazzjoni u simplifikazzjoni tal-Kummissjoni Ewropea 
introdotti fil-bidu tal-2025. Għalkemm dawn il-bidliet għandhom l-għan 
li jissimplifikaw il-qafas regolatorju għan-negozji, jistgħu wkoll idgħajfu 
d-drittijiet tal-bniedem u l-protezzjonijiet ambjentali.

Dan jirrifletti xejra usa’ li biha s-simplifikazzjoni tal-oqfsa regolatorji, 
maħsuba biex itejbu l-kompetittività, tista’ tkun għad-detriment tas-
salvagwardji tad-drittijiet fundamentali. Hekk kif dawn ir-riformi jiżvolġu 
matul l-2025, l-ibbilanċjar tal-effiċjenza bi protezzjonijiet tad-drittijiet 
b’saħħithom se jibqa’ sfida ewlenija.

Fl-2025, is-sitwazzjoni ġeopolitika x’aktarx li tant se tkun volatili li se 
jkun diffiċli li wieħed jipprevedi liema kwistjonijiet jistgħu jkunu ta’ sfida 
għad-drittijiet fundamentali. Se jkun kruċjali għal dawk li jaħdmu fid-
drittijiet fundamentali li jimmonitorjaw is-sitwazzjoni, għalkemm dawn 
li ġejjin x’aktarx li jkomplu jkunu importanti mill-perspettiva tad-drittijiet 
fundamentali.

L-ewwel nett, il-prijoritajiet il-ġodda tal-UE jagħtu sinifikat akbar lis-
sigurtà interna. L-implikazzjonijiet ta’ dan għad-drittijiet fundamentali 
jistħoqqilhom attenzjoni mill-qrib. Pereżempju, biex jiġu protetti d-drittijiet, 
id-drittijiet fundamentali għandhom jiġu integrati fl-iżvilupp ta’ strateġija 
ġdida ta’ sigurtà interna.

It-tieni, id-DSA l-ġdid għandu l-potenzjal li jiżgura ambjent online aktar 
sikur u jipproteġi lin-nies minn diskors ta’ mibegħda illegali. Il-mod li bih 
l-UE u l-Istati Membri jużaw liġijiet ġodda biex jirregolaw il-pjattaformi 
online u l-kumpaniji tal-media soċjali u jivvalutaw il-konformità tagħhom 
mar-regoli fl-att il-ġdid għandu jkollu impatt kbir.

It-tielet, l-inugwaljanza tibqa’ kwistjoni ta’ importanza ewlenija, kif 
inhu evidenti mil-livelli ta’ inugwaljanza bejn il-ġeneri, ir-razziżmu u 
d-diskriminazzjoni rreġistrati fl-2024. Għandha tittieħed azzjoni biex tiġi 
evitata d-diskriminazzjoni kontra gruppi differenti. B’mod partikolari, 
bosta strateġiji u pjanijiet tal-UE għall-ugwaljanza qed jaslu fi tmiemhom 
fl-2025. Dawn jinkludu strateġiji ewlenin dwar il-ġlieda kontra r-razziżmu, 
l-ugwaljanza bejn il-ġeneri, l-ugwaljanza tal-LGBTIQ u l-ugwaljanza 
tar-Rom. Għalkemm dawn l-istrateġiji jistgħu jintemmu, il-protezzjoni li 
jipprovdu, u l-inizjattivi biex tiġi miġġielda d-diskriminazzjoni taħthom, 
għandhom ikomplu. Infurzar akbar tal-liġijiet eżistenti jkun ġustifikat f’dan 
l-isfond ta’ diskriminazzjoni u razziżmu, biex jiġu protetti n-nies fis-soċjetà.

Lil hinn minn dan, l-2025 jimmarka l-25 anniversarju mill-proklamazzjoni 
tal-Karta tad-Drittijiet Fundamentali tal-UE, u l-Konvenzjoni Ewropea 
dwar id-Drittijiet tal-Bniedem tiċċelebra l-75 anniversarju tagħha. Dawn 
l-istadji importanti jitolbu riflessjoni u tiġdid tal-impenn u r-riżoluzzjoni.

Bħala konklużjoni, hekk kif l-UE timmaniġġja l-isfidi li ġejjin, ir-rispett tad-
drittijiet fundamentali se jkun kruċjali. Fost prijoritajiet ġodda tal-UE, għad 
hemm tensjonijiet ekonomiċi u soċjali ta’ sfida. Aggravat minn inċertezzi 
ġeopolitiċi fl-2025, għandha tingħata prijorità lis-salvagwardja kemm 
tad-drittijiet ekonomiċi kif ukoll dawk soċjali u tal-valuri demokratiċi.

It-tensjonijiet fis-soċjetà tfaċċaw matul dawn l-aħħar ftit snin, u n-nies 
ta’ kull qasam tal-ħajja għadhom qed jiffaċċjaw diskriminazzjoni fil-
ħajja tagħhom ta’ kuljum. Id-diskriminazzjoni b’mod partikolari kontra 
l-komunitajiet reliġjużi, il-minoranzi etniċi, in-nisa, individwi LGBTIQ u 
gruppi oħra tenfasizza l-ħtieġa urġenti għal impenji kontinwi biex tiġi 
miġġielda l-intolleranza.

L-iżviluppi fl-2024 huma rekord ta’ progress minkejja d-diffikultajiet. Fil-
livell tal-UE, ġew introdotti bosta żviluppi leġiżlattivi, li ħafna minnhom 
itejbu jew jinkludu salvagwardji għad-drittijiet fundamentali. Dan huwa 
l-aktar ovvju fir-rigward tad-diġitalizzazzjoni, u fl-iżgurar li d-drittijiet 
fundamentali jiġu protetti online kif ukoll offline. Għalkemm l-avvanz 
teknoloġiku jimxi b’pass li huwa diffiċli li wieħed ilaħħaq miegħu, 
leġiżlazzjoni ġdida dwar it-teknoloġija diġitali u l-IA hija sinjal ta’ tħejjija 
għal rispons rapidu għad-dinja diġitali.

L-azzjonijiet mill-UE deskritti f’din il-ħarsa ġenerali huma indikaturi tal-
progress biex jiġu protetti d-drittijiet fundamentali. Ir-rapport ewlieni 
jiddiskuti dawn l-istadji importanti u l-azzjonijiet mill-Istati Membri, u 
jipprovdi aktar dettall dwar l-iżviluppi ewlenin fl-2024. Minkejja l-isfidi, 
dawn l-iżviluppi huma passi fil-vjaġġ lejn it-trawwim ta’ soċjetà ġusta u 
ugwali bbażata fuq ir-rispett għad-drittijiet fundamentali.

It-taqsimiet li ġejjin huma siltiet mir-rapport ewlieni, il-Fundamental 
Rights Report 2025 (Rapport dwar id-Drittijiet Fundamentali 2025), li 
jagħtu l-opinjonijiet tal-FRA dwar kull wieħed mill-oqsma koperti fil-
kapitoli. Dawn l-opinjonijiet jistabbilixxu l-pożizzjoni tal-FRA u jappellaw 
lill-Kummissjoni Ewropea, lill-Istati Membri u lil oħrajn biex jieħdu azzjoni 
prattika biex jindirizzaw il-kwistjonijiet imqajma f’kull kapitolu.

Din is-silta hija maħsuba biex tipprovdi lil dawk li jfasslu l-politika, lill-
gvernijiet, lil dawk li jfasslu l-liġi u lill-organizzazzjonijiet tas-soċjetà 
ċivili b’sommarju konċiż. Il-FRA hija sors awtorevoli ta’ informazzjoni u 
riċerka affidabbli u fdata dwar id-drittijiet fundamentali fl-UE. Għalhekk, 
il-Fundamental Rights Report 2025 (Rapport dwar id-Drittijiet Fundamentali 
2025) u din il-ħarsa ġenerali li takkumpanjah u l-opinjonijiet tal-FRA 
jipprovdu bażi ta’ evidenza utli għall-prattikanti fil-qasam u għal dawk 
kollha involuti fil-protezzjoni u r-rispett tad-drittijiet fundamentali.

OPINJONIJIET 
TAL-FRA
Din it-taqsima tipprovdi l-opinjonijiet tal-FRA bħala siltiet mill-kapitoli tal-
Fundamental Rights Report 2025 (Rapport dwar id-Drittijiet Fundamentali 
2025). Għar-riċerka sħiħa u l-evidenza wara l-opinjonijiet, jekk jogħġbok 
ara r-rapport ewlieni.

IR-RISPETT GĦAD-DRITTIJIET 
FUNDAMENTALI FIL-
PROĊESS ELETTORALI
L-2024 kienet sena ta’ ħafna elezzjonijiet. Flimkien mal-elezzjonijiet 
tal-Parlament Ewropew, saru elezzjonijiet fil-livelli muniċipali, reġjonali 
u nazzjonali f’19-il Stat Membru u fit-tliet pajjiżi kandidati tal-UE li huma 
wkoll stati osservaturi tal-FRA.

Id-demokrazija hija valur fundamentali tal-UE (l-Artikolu 2 tat-Trattat 
dwar l-Unjoni Ewropea). L-elezzjonijiet ħielsa u ġusti huma parti kruċjali 
mid-demokrazija, iżda wkoll mod kif iċ-ċittadini jeżerċitaw id-drittijiet 
fundamentali tagħhom.

Il-kapitolu tal-Fundamental Rights Report 2025 (Rapport dwar id-Drittijiet 
Fundamentali 2025) jiddiskuti t-tmexxija ġusta u sikura tal-elezzjonijiet, inklużi 
l-kampanji elettorali, mill-perspettiva tad-drittijiet fundamentali, b’fokus 
fuq l-isfera online. Dan jiddiskuti wkoll l-inklużività tal-elezzjonijiet fl-2024.

Huwa jipproponi firxa ta’ azzjonijiet biex jiġu indirizzati dawn l-isfidi biex 
tiġi żgurata s-sigurtà tad-drittijiet fundamentali matul iċ-ċiklu elettorali.

Opinjonijiet tal-FRA

Id-dritt tal-UE, bħad-DSA, diġà beda jiġi infurzat fir-rigward tal-elezzjonijiet, 
u leġiżlazzjoni oħra bħall-Att dwar l-IA u r-regolament dwar ir-reklamar 
politiku, jekk tiġi infurzata kif xieraq kemm fil-livell nazzjonali kif ukoll 
f’dak tal-UE, se jkollha rwol dejjem akbar fil-kontribut għall-integrità 
tal-elezzjonijiet futuri.

Għalkemm l-Istati Membri ħadu miżuri sinifikanti, u l-Kummissjoni ħadet 
approċċ proattiv biex tindirizza l-użu ħażin potenzjali ta’ pjattaformi 
online biex jimmanipulaw l-elezzjonijiet fl-2024, hemm evidenza tal-użu 
tad-diżinformazzjoni, l-użu dejjem jikber tal-IA u l-użu ta’ tekniki oħra 
biex jipprova jeżerċita influwenza mhux xierqa fuq it-twettiq u l-eżitu 
tal-elezzjonijiet fl-UE. Fil-fatt, każ wieħed bħal dan saħansitra rriżulta 
fl-annullament tal-ewwel ċiklu ta’ elezzjoni presidenzjali nazzjonali.

OPINJONI 1 TAL-FRA
Il-Kummissjoni Ewropea u l-Istati Membri għand-
hom jiżguraw li jkun hemm biżżejjed riżorsi dis-
ponibbli biex jimplimentaw u jinfurzaw id-dis-
pożizzjonijiet tal-Att dwar is-Servizzi Diġitali, l-Att 
dwar l-IA u r-regolament dwar ir-reklamar poli-
tiku. L-applikazzjoni u l-infurzar tal-leġiżlazzjoni 
tal-UE, fost miżuri oħra, jistgħu jiżguraw l-integrità 
ta’ elezzjonijiet futuri fl-UE. Dan jista’ jiżgura li 
l-elezzjonijiet ikunu protetti mill-manipulazzjo-
ni minn atturi domestiċi jew barranin u jiżgura 
r-rispett għad-drittijiet fundamentali bħal-libertà 
tal-espressjoni.

L-Istati Membri tal-UE għandhom jikkooperaw 
mal-Kummissjoni Ewropea biex jiżguraw it-
tagħlim reċiproku. Huma għandhom jikkondi-
vidu prattiki promettenti u jiggarantixxu li jiġu 
indirizzati sfidi ġodda, bħall-użu tal-IA. Din il-ko-
operazzjoni se tgħinhom jirrispondu b’mod effet-
tiv għall-isfidi assoċjati ma’ dawn il-fenomeni 
tranżnazzjonali bħall-manipulazzjoni u l-influ-
wenza bla bżonn.

https://fra.europa.eu/en/publication/2025/fundamental-rights-report-2025

Id-DSA reċenti jirrikjedi li pjattaformi online kbar li joperaw fl-UE 
jistabbilixxu miżuri ta’ mitigazzjoni raġonevoli, proporzjonati u effettivi, 
bħat-tibdil ta’ sistemi algoritmiċi jew it-tfassil tas-servizzi tagħhom, jew 
il-modifika tal-proċessi ta’ moderazzjoni tal-kontenut tagħhom, b’mod 
partikolari fir-rigward ta’ diskors ta’ mibegħda illegali jew ta’ vjolenza 
ċibernetika. L-infurzar ta’ tali dispożizzjonijiet sa issa huwa limitat u jista’ 
jiġi mxekkel min-nuqqas ta’ kapaċità, min-nuqqas ta’ rieda politika u 
min-nuqqas ta’ konformità mill-pjattaformi online.

Id-dritt tal-UE jeħtieġ il-kriminalizzazzjoni ta’ xi forom u espressjonijiet 
ta’ razziżmu u ksenofobija. L-elezzjonijiet tal-Parlament Ewropew tal-
2024 raw każijiet ta’ retorika dannuża, inklużi elementi ta’ razziżmu, 
misoġenija, ksenofobija, u diskriminazzjoni kontra l-Musulmani. L-inċidenti 
ta’ intimidazzjoni ppersistew matul il-kampanja u seħħew dejjem aktar 
online, appoġġati minn atti ta’ vjolenza politika li kkontribwew għall-
polarizzazzjoni tal-klima politika.

 

OPINJONI 2 TAL-FRA
Il-Kummissjoni Ewropea u l-Istati Membri tal-
UE għandhom jittrattaw it-theddid ta’ vjolenza 
u intimidazzjoni matul l-elezzjonijiet permezz 
tal-liġi nazzjonali u tal-UE. Id-DSA huwa għażla 
waħda ta’ liġi li jistgħu jużaw biex jindirizzaw 
it-theddid. Meta jagħmlu dan, jeħtieġ li jibbilanċ-
jaw kwalunkwe azzjoni mad-dritt għal-libertà 
tal-espressjoni u drittijiet fundamentali oħra.

Id-dritt primarju tal-UE jagħti liċ-ċittadini tal-UE d-dritt li jivvutaw u joħorġu 
għall-elezzjonijiet fil-Parlament Ewropew iżda wkoll fil-livell muniċipali 
fl-istat tar-residenza tagħhom. Barra minn hekk, l-Istati Membri jeħtieġ li 
jirrispettaw l-obbligi tagħhom skont id-dritt internazzjonali dwar id-drittijiet 
tal-bniedem, inkluża l-Konvenzjoni Ewropea dwar id-Drittijiet tal-Bniedem, 
li fl-Artikolu 3 tal-Protokoll Nru 1 tistabbilixxi d-dritt għal elezzjonijiet ħielsa, 
kif ukoll il-Konvenzjoni tan-Nazzjonijiet Uniti dwar id-Drittijiet ta’ Persuni 
b’Diżabilità, il-Konvenzjoni Internazzjonali dwar l-Eliminazzjoni tal-Forom 
Kollha ta’ Diskriminazzjoni Razzjali u l-Konvenzjoni dwar l-Eliminazzjoni 
tal-Forom Kollha ta’ Diskriminazzjoni kontra n-Nisa, li jirrikjedu t-tneħħija 
tal-ostakli għall-parteċipazzjoni elettorali għal raġunijiet ta’ diżabilità, sess 
u razza/etniċità. Barra minn hekk, il-Patt Internazzjonali dwar id-Drittijiet 
Ċivili u Politiċi jipproteġi d-dritt usa’ għall-parteċipazzjoni politika.

Il-kompożizzjoni attwali tal-Parlament Ewropew tissuġġerixxi li s-sħubija 
fil-parlament ma tirriflettix is-soċjetajiet ġenerali f’termini tal-inklużjoni 
tan-nisa, tal-persuni b’diżabilità, taż-żgħażagħ u ta’ minoranzi oħrajn, 
bħall-persuni fl-intersezzjonijiet ta’ dawn il-kategoriji jew ta’ kategoriji 
minoritarji oħrajn. Dan jirriskja li jaffettwa b’mod negattiv il-leġittimità 
tiegħu u jnaqqas l-effettività tal-ħidma tiegħu billi ma jippermettilux 
jisfrutta l-esperjenzi li jgħixu l-membri tal-gruppi differenti kollha li 
jiffurmaw is-soċjetajiet Ewropej. Dan it-tħassib mhuwiex limitat għal-
livell tal-UE iżda f’xi kuntesti huwa wkoll sfida fil-livelli nazzjonali u 
subnazzjonali.

OPINJONI 3 TAL-FRA
L-Istati Membri tal-UE għandhom jużaw l-għo-
dod legali u ta’ politika tagħhom fil-livell naz-
zjonali biex itejbu l-inklużività tal-korpi eletti 
fl-UE.

L-Istati Membri għandhom jikkunsidraw l-in-
troduzzjoni ta’ miżuri legalment vinkolanti bħal 
kwoti tal-ġeneru jew li jagħmlu l-finanzjament 
ta’ partiti politiċi u/jew kampanji dipendenti 
fuq miżuri għall-promozzjoni tal-ugwaljanza 
u l-inklużjoni. Huma għandhom jindirizzaw 
is-sessiżmu, ir-razziżmu u d-diskriminazzjoni 
relatati mal-attivitajiet politiċi, inkluż online. 
L-Istati Membri għandhom ifittxu assistenza 
mill-Kummissjoni Ewropea, jiskambjaw prattiki 
promettenti, u jfittxu l-parir ta’ esperti u gruppi 
rilevanti tas-soċjetà ċivili biex jiżguraw li l-miżuri 
li jadottaw ikunu kemm ekwi kif ukoll effettivi.

L-UE nnifisha u l-Istati Membri kollha tagħha huma marbuta bil-Konvenzjoni 
tan-NU dwar id-Drittijiet ta’ Persuni b’Diżabilità, li tiggarantixxi lill-persuni 
b’diżabilità drittijiet politiċi u l-opportunità li jgawduhom fuq bażi ugwali 
ma’ oħrajn. Il-kapaċità tal-persuni b’diżabilità li jipparteċipaw fil-ħajja 
politika tjiebet f’dawn l-aħħar 10 snin. 

Minkejja dan, kif sabet il-FRA fir-rapport tagħha tal-2024 dwar il-
parteċipazzjoni politika tal-persuni b’diżabilità, abbażi ta’ indikaturi 
żviluppati mill-FRA, għad hemm ostakli għall-parteċipazzjoni tagħhom 
abbażi tal-kapaċità legali. Dawn jinkludu ostakli għall-votazzjoni għal 
persuni b’diżabilità viżwali, tas-smigħ u intellettwali, nuqqas ta’ ġbir 
ta’ data dwar l-aċċessibbiltà tal-bini, nuqqas ta’ aċċessibbiltà tal-web u 
diffikultajiet fl-aċċess għall-kopertura privata tal-media tal-elezzjonijiet. Il-
problemi bl-aċċessibbiltà tal-postijiet tal-votazzjoni għal persuni b’diżabilità 
jidhru li ppersistew fl-elezzjonijiet tal-2024 f’għadd ta’ Stati Membri.

OPINJONI 4 TAL-FRA
L-Istati Membri tal-UE għandhom ineħħu r-re-
strizzjonijiet fuq id-drittijiet għall-vot u għall-kan-
didatura għall-elezzjonijiet u jagħmlu l-faċilitajiet 
ta’ votazzjoni u l-materjali tal-elezzjoni aċċessibbli 
bis-sħiħ għall-persuni b’diżabilità. Dawn għand-
hom iżidu s-sensibilizzazzjoni dwar id-drittijiet 
u joffru opportunità akbar għall-parteċipazzjoni 
politika. L-Istati Membri għandhom itejbu l-mod 
kif titkejjel il-parteċipazzjoni politika ta’ persuni 
b’diżabilità. Biex jagħmlu dan, għandhom jużaw 
indikaturi li l-FRA żviluppat.

PROTEZZJONI EFFETTIVA 
TAN-NISA VITTMI 
TAL-VJOLENZA
Il-vjolenza kontra n-nisa għadha realtà mifruxa fl-Ewropa, u l-vittmi 
għadhom jiffaċċjaw ostakli biex jiksbu protezzjoni u aċċess għall-ġustizzja.

Il-Kapitolu tal-Fundamental Rights Report 2025 (Rapport dwar id-Drittijiet 
Fundamentali 2025) jipprovdi ħarsa ġenerali u analiżi tal-aktar data reċenti 
tal-UE dwar il-prevalenza u n-natura tal-vjolenza abbażi tal-ġeneru, 
abbażi ta’ data tal-istħarriġ mill-Eurostat, il-FRA u l-Istitut Ewropew 
għall-Ugwaljanza bejn is-Sessi ppubblikata fl-2024.

Flimkien mad-data empirika, il-kapitolu jiddeskrivi l-iżviluppi leġiżlattivi u 
ta’ politika rilevanti fil-livelli internazzjonali u nazzjonali. Stadju importanti 
ewlieni kien l-adozzjoni tad-direttiva tal-UE dwar il-ġlieda kontra l-vjolenza 
fuq in-nisa u l-vjolenza domestika f’Mejju 2024.

Il-vjolenza ċibernetika kontra n-nisa hija enfasizzata f’bosta partijiet tal-
kapitolu bħala eżempju konkret tal-vjolenza kontra n-nisa.

Opinjonijiet tal-FRA

Il-Konvenzjoni ta’ Istanbul, id-Direttiva dwar id-drittijiet tal-vittmi (VRD, 
Victims’ Rights Directive) u d-direttiva li għadha kif ġiet adottata dwar 
il-ġlieda kontra l-vjolenza fuq in-nisa (VAW, violence against women) u 
l-vjolenza domestika kollha jinkludu rekwiżiti li jobbligaw lill-istati jadottaw 
miżuri mmirati bl-għan li jiffaċilitaw ir-rappurtar min-nisa vittmi tal-
vjolenza (l-Artikoli 27 u 28 tal-Konvenzjoni ta’ Istanbul; l-Artikoli 4–5 
tal-VRD; l-Artikolu 14 tad-Direttiva VAW), flimkien ma’ rekwiżiti għall-
protezzjoni u l-appoġġ tan-nisa vittmi ta’ vjolenza (l-Artikoli 18–25 tal-
Konvenzjoni ta’ Istanbul; l-Artikoli 8–9 tal-VRD; l-Artikoli 15–21 u 25–33 
tad-Direttiva VAW)..

L-aħħar stħarriġ fl-UE kollha mwettaq mill-Eurostat, il-FRA u l-Istitut 
Ewropew għall-Ugwaljanza bejn is-Sessi juri li l-vjolenza kontra n-nisa 
għadha mifruxa. Fl-istess ħin, dan jindika li 13.9 % biss tan-nisa li 
esperjenzaw vjolenza fiżika jew theddid, u/jew vjolenza sesswali, 
irrappurtaw l-esperjenzi tagħhom ta’ vjolenza lill-pulizija. B’mod aktar 
wiesa’, 26.7 % tan-nisa kkuntattjaw lil servizzi ta’ kura tas-saħħa, servizzi 
soċjali jew servizzi oħra ta’ appoġġ, jew lill-pulizija wara inċident ta’ 
vjolenza.

In-nuqqas ta’ rappurtar għandu firxa ta’ raġunijiet, inkluż nuqqas ta’ fiduċja 
li l-pulizija se tinvestiga l-kwistjoni. Dan ifisser li n-nisa vittmi tal-vjolenza 
spiss ma jkunux f’pożizzjoni li jaċċessaw l-appoġġ u l-protezzjoni. Rati 
baxxi kontinwi ta’ rappurtar ta’ vjolenza lill-pulizija u awtoritajiet oħra 
jwasslu għal mistoqsijiet dwar l-effettività tal-awtoritajiet nazzjonali 
fl-investigazzjoni u l-ikkastigar ta’ dan it-tip ta’ reat, peress li n-nisa 
ma jħossuhomx kapaċi jippreżentaw ruħhom biex jirrappurtaw abbuż 
u jfittxu rimedju.

OPINJONI 1 TAL-FRA
L-Istati Membri tal-UE għandhom itejbu l-istrut-
turi li jiffaċilitaw ir-rappurtar tal-kriminalità u 
joffru appoġġ lin-nisa vittmi tal-vjolenza f’kon-
formità mal-obbligi legali tagħhom. Pereżempju, 
għandhom jistabbilixxu għażliet alternattivi ta’ 
rappurtar, bħal rappurtar minn partijiet terzi, u 
jxerrdu b’mod proattiv informazzjoni dwar l-ap-
poġġ u s-servizzi. Il-pulizija u servizzi pubbliċi 
oħra għandhom jitħarrġu f’reazzjonijiet adatti 
għall-vittmi biex iħeġġu lin-nisa jirrappurtaw 
reati, jużaw servizzi ta’ appoġġ u jiksbu aċċess 
għall-ġustizzja. It-taħriġ għandu jkopri wkoll 
it-trattament tal-każijiet ta’ vjolenza ċibernet-
ika.

Skont l-Artikolu 36 tal-Konvenzjoni ta’ Istanbul, l-istati partijiet huma 
meħtieġa jikkriminalizzaw kwalunkwe att ta’ natura sesswali li jseħħ 
mingħajr il-kunsens ta’ xi ħadd mill-persuni involuti. Il-kunsens għandu 
jingħata b’mod volontarju u jiġi vvalutat fil-kuntest taċ-ċirkostanzi relatati. 
Fl-Istati Membri tal-UE qed isir progress fuq l-adozzjoni ta’ definizzjonijiet 
ibbażati fuq il-kunsens ta’ vjolenza sesswali. Fil-Fundamental Rights Report 
2023 (ir-Rapport dwar id-Drittijiet Fundamentali 2023), il-FRA osservat li 
ftit Stati Membri kienu adottaw leġiżlazzjoni u proposti leġiżlattivi ġodda 
f’dan ir-rigward. Fl-2024, tliet Stati Membri introduċew definizzjonijiet 
ibbażati fuq il-kunsens ta’ vjolenza sesswali fil-liġijiet nazzjonali tagħhom.

Dan huwa konformi mal-fehim kontemporanju dwar il-vjolenza sesswali, li 
ma jiddependix fuq il-forza jew karatteristiċi simili. Il-proċess ta’ Pelicot fi 
Franza, li involva l-istupru ripetut u l-abbuż sesswali ta’ mara mitlufa minn 
sensiha, qajjem dibattitu globali, li enfasizza l-ħtieġa għal definizzjonijiet 
ibbażati fuq il-kunsens ta’ vjolenza sesswali.

OPINJONI 2 TAL-FRA
L-Istati Membri kollha tal-UE li rratifikaw il-Kon-
venzjoni ta’ Istanbul għandhom jikkriminalizzaw 
il-vjolenza sesswali permezz ta’ definizzjonijiet 
ibbażati fuq il-kunsens ta’ stupru u forom oħra ta’ 
vjolenza sesswali. Il-FRA ttenni din is-sejħa li ġiet 
ippreżentata preċedentement fil-Fundamental 
Rights Report 2023 (Rapport dwar id-Drittijiet 
Fundamentali 2023).

Id-direttiva li għadha kif ġiet adottata dwar il-ġlieda kontra l-vjolenza 
fuq in-nisa u l-vjolenza domestika fiha dispożizzjonijiet speċifiċi ddedikati 
għall-kriminalizzazzjoni ta’ forom ta’ vjolenza ċibernetika (l-Artikoli 5–8). 
Fiha wkoll rekwiżiti fir-rigward tar-rappurtar online taċ-ċiberkriminalità 
(l-Artikolu 14), l-iżgurar ta’ evidenza elettronika (l-Artikolu 15) u miżuri 
biex jitneħħa ċertu materjal online (l-Artikolu 23). Id-DSA, li daħal fis-seħħ 
fl-2024, jista’ jappoġġa l-ġlieda kontra l-vjolenza ċibernetika, pereżempju 
permezz ta’ ordnijiet għall-azzjoni kontra l-kontenut illegali (l-Artikolu 9) 
u mekkaniżmi ta’ avviż u ta’ azzjoni li jistgħu jintużaw biex jiġi rrappurtat 
kontenut potenzjalment illegali (l-Artikolu 16).

Rapport tal-FRA tal-2023 dwar il-moderazzjoni tal-kontenut online wera 
rati għoljin ta’ misoġenija. L-istħarriġ tal-FRA tal-2014 dwar il-vjolenza 
kontra n-nisa sab li waħda minn kull ħames nisa żgħażagħ (bejn it-18 
u d-29 sena) kienet esperjenzat fastidju ċibernetiku sesswali. Dawn 
is-sejbiet huma appoġġati minn data aktar reċenti tal-Eurostat, li turi li 
ż-żgħażagħ nisa għandhom ċans ogħla li jiltaqgħu ma’ messaġġi ostili 
mmirati lejn persuni minħabba s-sess tagħhom.

F’xi Stati Membri, twettqet jew qed issir riċerka biex jinftiehmu aħjar 
l-isfidi tal-indirizzar tal-forom ta’ vjolenza ċibernetika fis-sistemi legali 
tagħhom, u b’hekk titwitta t-triq biex tiġi inkorporata d-direttiva dwar il-
ġlieda kontra l-vjolenza kontra n-nisa u l-vjolenza domestika. F’oħrajn, diġà 
ttieħdu passi biex tiġi adottata jew emendata leġiżlazzjoni li tikkriminalizza 
forom ta’ vjolenza ċibernetika.

OPINJONI 3 TAL-FRA
L-Istati Membri tal-UE għandhom jirrevedu l-liġiji-
et u l-politiki tagħhom biex jiżguraw li jissodisfaw 
ir-rekwiżiti tad-direttiva dwar il-ġlieda kontra 
l-vjolenza fuq in-nisa u l-vjolenza domestika. 
Dawn għandhom jittrasponuha mingħajr dewmien 
u jagħtu attenzjoni partikolari lir-rekwiżiti rig-
ward l-għażliet ta’ rappurtar online, il-protezzjoni 
tal-evidenza elettronika u l-miżuri biex jitneħħa 
ċertu materjal online.

IMPLIMENTAZZJONI U 
UŻU TAL-KARTA FIL-
LIVELL NAZZJONALI
Il-Kummissjoni Ewropea qed timmonitorja l-implikazzjonijiet tan-nefqa 
tal-UE fuq id-drittijiet fundamentali. Ir-rapport annwali tagħha tal-2024 
dwar l-applikazzjoni tal-Karta tad-Drittijiet Fundamentali tal-Unjoni 
Ewropea xeħet dawl fuq il-finanzjament ta’ attivitajiet relatati mad-
drittijiet fundamentali u l-ħtieġa li l-Karta tiġi rispettata meta jintużaw 
il-fondi tal-UE. Fil-livell nazzjonali, għad irid jitqies kif il-mekkaniżmi ta’ 
monitoraġġ u ta’ lmenti se jintużaw biex jiġi żgurat li l-attivitajiet kollha 
ffinanzjati mill-UE jkunu konformi bis-sħiħ mal-Karta. Hemm ukoll lok 
għal aktar enfasi fuq l-applikazzjoni tal-Karta f’kuntesti oħra.

Opinjonijiet tal-FRA

L-Istati Membri qed joqorbu lejn l-implimentazzjoni tar-regolament dwar 
id-dispożizzjonijiet komuni, inklużi d-dispożizzjonijiet tiegħu dwar il-
Karta, b’modi differenti. L-evidenza tissuġġerixxi li hemm bżonn ta’ aktar 
tisħiħ tal-kapaċitajiet għall-atturi tad-drittijiet fundamentali involuti fil-
proċess, biex jiġi żgurat li l-proċeduri disponibbli jintużaw bis-sħiħ u li 
l-użu kollu tal-fondi tal-UE koperti mir-regolament ikun kompletament 
konformi mal-Karta.

OPINJONI 1 TAL-FRA
Il-Kummissjoni Ewropea għandha tħeġġeġ 
lill-Istati Membri tal-UE jikkondividu l-aħjar 
prattiki fl-implimentazzjoni tal-kundizzjoni ta’ 
abilitazzjoni orizzontali tal-Karta. Dawn huma 
stabbiliti taħt ir-regolament dwar id-dispożizz-
jonijiet komuni. Dan għandu jsir bil-parteċipazz-
joni ta’ korpi nazzjonali kompetenti għad-drit-
tijiet fundamentali.

OPINJONI 2 TAL-FRA
L-Istati Membri tal-UE għandhom ikomplu jip-
provdu taħriġ dwar il-Karta lill-amministrazzjoni-
jiet pubbliċi involuti fil-ġestjoni tal-fondi tal-UE.

L-Istati Membri għandhom iżidu s-sensibilizzazz-
joni dwar il-mekkaniżmi tal-ilmenti disponibbli 
fis-sistemi nazzjonali tagħhom biex jiżguraw 
ir-rispett tal-Karta fl-implimentazzjoni tal-fondi 
tal-UE.

Fil-kuntest tal-kunsiderazzjoni tad-drittijiet fundamentali matul il-
proċedura leġiżlattiva fl-Istati Membri, ġew irrappurtati kwistjonijiet 
dwar l-involviment tal-istituzzjonijiet nazzjonali tad-drittijiet tal-bniedem, 
il-korpi tal-ugwaljanza u l-istituzzjonijiet tal-ombudsman. Dawn jidhru li 
huma dovuti għal ħin insuffiċjenti riżervat għall-konsultazzjoni tal-korpi 
tad-drittijiet fundamentali, ir-riżorsi u modi sinifikanti ta’ kif jitqiesu 
l-opinjonijiet tagħhom fil-konsultazzjonijiet. 

OPINJONI 3 TAL-FRA
L-Istati Membri tal-UE għandhom jiżguraw, 
meta jikkunsidraw id-drittijiet fundamentali fil-
proċess leġiżlattiv, li l-istituzzjonijiet nazzjonali 
tad-drittijiet tal-bniedem, il-korpi tal-ugwaljanza 
u l-istituzzjonijiet tal-ombudsman jipparteċipaw 
b’mod effettiv u jiġu kkonsultati b’mod sinifikan-
ti. Dan jinkludi, pereżempju, l-għoti ta’ infor-
mazzjoni f’waqtha dwar il-proposti leġiżlattivi, 
l-għoti ta’ biżżejjed żmien biex jiġu pprovduti 
kummenti għall-proposti u l-għoti ta’ feedback 
meta l-kummenti ma jiġux ikkunsidrati.

Is-sensibilizzazzjoni u t-taħriġ dwar il-Karta qed jiffjorixxu, bis-saħħa 
tal-opportunitajiet iffinanzjati mill-UE, iżda d-differenzi bejn l-Istati Membri 
fl-għarfien dwar il-Karta għadhom jeżistu. Jidher li kien hemm biss ftit 
inizjattivi li jippromwovu l-Karta fost l-amministrazzjonijiet pubbliċi, b’mod 
partikolari fil-livell subnazzjonali. 

OPINJONI 4 TAL-FRA
L-Istati Membri tal-UE għandhom isaħħu l-isfor-
zi tagħhom biex jippromwovu l-applikazzjoni 
tal-Karta fil-livelli kollha tal-amministrazzjoni 
pubblika, inkluż il-livell subnazzjonali. Huma 
għandhom iwettqu attivitajiet ta’ sensibiliz-
zazzjoni u taħriġ, u jużaw il-25 anniversarju 
mill-proklamazzjoni tal-Karta bħala opportunità.

OPINJONI 5 TAL-FRA
Il-Kumitat Ewropew tar-Reġjuni jista’ jikkonsulta 
lill-membri tiegħu u jesplora modi biex tiżdied 
l-applikazzjoni tal-Karta fil-livelli reġjonali u lokali.

OPINJONI 6 TAL-FRA
Il-Kummissjoni Ewropea għandha tkompli tiffi-
nanzja t-taħriġ u l-bini tal-kapaċità dwar il-Karta 
għall-awtoritajiet lokali, reġjonali u muniċipali. 
Għandha tkompli tinkoraġġixxi l-integrazzjoni 
tal-Karta fit-taħriġ dwar id-drittijiet tal-bniedem 
minn istituzzjonijiet nazzjonali tad-drittijiet tal-
bniedem, is-soċjetà ċivili u n-networks profess-
jonali legali bħala intermedjarji importanti. Il-punti 
fokali tal-Karta jista’ jkollhom rwol f’dawn l-isforzi 
ta’ sensibilizzazzjoni.

